
 جنازه
 

د تاجى د مرګ خبر چې په مالت 

کښې خور شو نو په مالت کښې د هغۀ 

څوک داسې نۀ وو چې غريب تاجے ئې 

په ساندو کښې ستائيلے وے او مالت 

څۀ چې په څلور کنجه دنيا کښې د 

نۀ هغۀ خوار چاسره د وينې رشته 

وه. مور پلار ئې د تقسيم په ورځو 

کښې د مذهبى تعصب له سره زار شوى 

، د شپږو کالو وو چې د مهاجرو د وو

قافلې سره لاهور ته راغلے وو او 

بيا په ټکرو ټکرو خدائې خبر کومې 

بلا نوښار چاوڼۍ ته رارسولے وو. د 

تيرو پنځوسو کالو راسې غريب د دوو 

روټو په چکر کښې په پردو خدمتونو 

کښې داسې بوخت وو چې د ګاڼۍ غوئے 

به ترې ښۀ وو. وادۀ کوژدن ته ئې 

رې پام هم نۀ وو تلے او کۀ چرې چ

تلے هم وى نو د هغۀ په شان بې 

کوره بې هوره بنيادم ته څوک د لور 

خور لاس په لاس کښې ورکوى، نو تاجے 

خوار خبر هم نۀ شو چې ځوانى پرې 

کله راغله او کله نامراده او بې 

نوا تېره شوه. تر کومې چې غريب په 

ځان وو نو د پردو خدمتونو نه نۀ 

رېدو، ولې چې کله په خپله د وزګا



 

لادو بادو نه پرېوتو، نو په ړومبى 

ځل ئې محسوس کړه چې اولاد د اخرى 

عمر امسا وى، د موتازۍ په سخت وخت 

کښې ئې څوک هم په کار نۀ شول، کوم 

تاجى چې خپل ټول عمر د چوڼۍ د 

خلقو دپاره په يوه پښه تېر کړے 

وو، هغه د خپلې کرائې په کوټه کښې 

ه نهر او په مټه رنځور په په ګېډ

داسې حال مړ شو چې دواړه سترګې ئې 

وازې او خُلۀ ئې بکه وه، دا خو ښۀ 

وه چې د مياشتې په ړومبى تاريخ مړ 

شو او په دغه ورځ د کوټې مالک د 

درې مياشتو پاتې کرائې پسې په 

خپله راغلو، ګنى خدائې خبر چې د 

مرګ پته به ئې کله لګېده، د چم 

ئې کوشش وکړو چې سترګې ګاونډ خلقو 

ئې پټې او خُلۀ ئې بنده کړى، خو د 

ژمى لوپه شپه پرې تېره شوې وه، نو 

نۀ ئې خُلۀ بندېده او نۀ ئې سترګې 

پټېدې، اخر ټولو خپله شرمندګى په 

پټه کړه چې څوک به دې بې کوره دې 

مهاجر ته مخ کتنې ته راځى، د مالت 

د اصلاحى کمېټۍ غړو دومره ضرور 

په جومات کښې ئې د هغۀ د وکړل چې 

جنازې د وخت اعلان وکړو او يو څو 

کټونه ئې په کوڅه کښې واچول چې کۀ 

په ژړا نۀ وى نو په دعا خو ئې مرګ 

 ښائسته شى.



 

اصلى کشاله هغه وخت راپېښه 

شوه چې کله د مالت امام صېب د مړى 

د غسل نه انکار وکړو، هغۀ اووې چې 

هغۀ تاجے چرته په خپل جومات کښې 

په مانځه نۀ دے ليدلے، دے به ضرور 

د بل ملک وى، نو د خپل ملک خلق دې 

غسل ورکړى، د ورانۍ او شېطانۍ 

خبره په لږ ساعت کښې تر لرې لرې 

خوره شوه، د ورلډ ټرېډ سنټر د 

تباهۍ خبره به هم داسې زر نۀ وه 

خوره شوې، څومره زر چې ټولې چوڼۍ 

په دې خبره هور واخيستو. سره د دې 

ل ورته د مالت امام صېب چې غس

ورکړو، ځکه چې يو سپاڼه ورته په 

غوږ کښې ووې چې امام صېب تاجے خو 

يوازې ستا په جومات کښې نه بلکې د 

چوڼۍ په يو جومات کښې هم چا په 

مانځه نۀ دے ليدلے. امام صېب په 

دې مطمئن شو ځکه چې بيخى مونځ نۀ 

خو په کول دومره لوې جرم نۀ وو، 

مونځ نۀ کول لوې جرم امام صېب پسې 

وو، ولې د هغۀ د خُلې نه وتې د 

وړومبۍ خبرې برکت دومره وو چې 

تاجى ته د چوڼۍ په لويه هديره 

کښې، په څلورو ګټونو کښې څلور بيل 

بيل قبرونه وکنستے شول او چې کله 

د هغۀ د کوټڼۍ نه د هغۀ جنازه 

پورته شوه نو په کوڅه کښې او د 



 

وکه پورې کوڅې نه بهر د ماڼکى تر چ

ټول سړک د خلقو نه ډک وو، اکثريت 

خل د لويو ګيرو او د درنو پټکو 

خاوندان وو. زياتو خلقو پکښې تاجے 

نۀ چرته ليدلے وو او نۀ ئې 

پېژندو، دا د پټکو خاوندان د 

جنازې نه لږ ساعت وړاندې په وېګنو 

او ډاټسنو کښې خدائې خبر له کومې 

چې جنازې ته ځايه داسې راغلو لکه 

ه، د جنګ مېدان ته راغلى وى، د ن

ټولو سترګې سرې او بډې درنې وې، د 

مالت او د چوڼۍ خلقو چې دا وليدل 

نو اکثر خلق د جنازې نه په ډډه 

شول او چې څۀ لږ ډېر پاتې وو، نو 

هغو چې د پوليس د سپايانو ډکه لارۍ 

وليده نو هغوى هم د جنازې نه 

دستبرداره شو او کورونو ته لاړل. د 

زې د کټ څلورو واړه چنې څلورو جنا

مضبوطو کسانو نيولې وې، دا څلور 

فرق ئې واړه د پټکو خاوندان وو، 

صرف دا وو چې د يو پټکے سپين وو 

او د بل تور، د دريم پټکے شين وو 

او د څلورم برګ، د جنازې په کټ 

پسې چې کوم خلق روان وو، هغه هم 

يا خو د پټکو او دستارونو خاوندان 

د پوليس سپايان، داسې  وو او يا

ښکارېده چې د تاجى مزدور نه بلکې 

د چا لوې عالم دين جنازه وى او د 



 

هر ملک، هرې فرقې عالمان ورته 

راغلى وى. تاجى غريب چې د ژمى په 

يخه توره شپه کښې ساه ورکوله نو 

دا تصور به ئې هم نۀ وو کړے چې 

بله ورځ به د هغۀ دومره لويه 

 جنازه کېږى.

کټ چې په هديره د جنازې 

ورننوتو، نو هم هغه وشوه چې د څۀ 

يره وه، قبرونه څلور وو او مړے 

د څلورو واړو فريقو دا کوشش يو، 

وو چې کټ قبضه کړى، اول خو سوک 

څپېړه وشوه، ګرېوانونه چاک شول او 

پټکى پرېوتو، خو چې په دې ونۀ 

شوه، نو ناڅاپه يو تن بډې ته لاس 

، د ډز چه ئې راوويستهماکړو او ت

سم پوليس هم لاټى چارج شورو سره 

کړو او انسو ګېس ئې استعمال کړو، 

په دې کښې چا ناګهانه په يو پوليس 

واله هم ډزر وکړو، بيا خو پوليس 

والو هم په چا حيله ونکړه او د 

هديرې نه مېدان جنګ جوړ شو، په دې 

هله ګله کښې نۀ د چا تاجے ياد وو 

وليسو او نۀ د هغۀ د جنازې کټ، د پ

اکثر خلق د موقعې نه د ډزو نه پس 

وتښتېدل، يو څو مړى او ژوبل کسان 

د قبرونو په خوا داسې پاتې شول، 

لکه چې په خپلو مټو ئې خپلې جنازې 

راوړى وى، فضا د تريخ انسو ګېس نه 



 

ډکه وه، ولې لوخړې يواځې د ګېس نۀ 

وې، د تاجى د جنازې د کټ نه هم 

ډزو لوګى ختل، خدائې خبر چې په 

کښې د جنازې د کټ څادر هور اخستے 

وو او کۀ چا په تلو تلو کښې د 

جنازې کټ ته تيلے وهلے وو، چې 

زمونږ په قبر کښې خښ نۀ شوې نو 

بيا سوے سکور ښۀ ئې، پوليس والو 

چې د تاجى مړے په څادر کښې ونغښتو 

او يو طرفته ئې کېښود، نو هغه سوے 

سکور، د پېژندګلو نه وتے وو، د 

ازه خُلۀ او وازې سترګې د هغۀ و

اسمان په لور لګېدلې وې، لکه چې 

 څۀ فرياد ئې کولو.

 



 

 سپږه
 

د هغې نوم خو سپوږمۍ وو، خو 

 خلقو به ورته سپږه وئيل.

خدائې خبر چې مور پلار پرې 

سپوږمۍ نوم ولې ايښې وو، ځکه چې 

هغه د خپل نوم سره بيخى په ضد وه، 

رنګ داسې تور لکه چې کچه مکارۀ 

ه چا په مخ مږلې وى او يا ورته ورت

چا ډک ډک تور پالش ورکړے وى، وړې 

وړې سترګې لکه پيچى بټنې، غټه 

مټاکه پوزه او غټې غټې زوړندې 

شونډې، تندے داسې لوې لکه چې د 

لوبو مېدان وى او ونه داسې لنډه 

 لکه چې بس يو پشت.

د سپږې نوم پرې داسې فټ راغلے 

وم وو، لکه چې په سپږه چا د دې ن

ايښے وى، يوازې کړۀ وړۀ ئې د سپږې 

په شان نۀ وو، بلکې کال دولس 

 مياشتې به د سپږو نه ډکه هم وه.

په سر کښې به ئې سپږې لکه د 

چينجو غُرېدې، کله کله چې به سپږو 

په سر کښې ځائې نۀ موندو نو په 

فراخه تندى به راکوزې شوې، چې 

مشرې بى بى به ئې په تندى سپږه 

هغه ورځ به ئې په زور وليده نو په 

کور ته ولېږله چې نورې خوېندې 



 

ورته سر وګورى. ورځ دوه پس چې به 

واپس راغله نو دومره به ضرور وشوه 

 چې سپږې به ئې په تندى نۀ ګرزېدې.

دا بېله خبره وه چې د کار 

دومره تکړه وه چې په يوازې ځان به 

ئې د څلورو کسانو کار ته مټې 

ن د دواړو انغښتې وې، د سردراز خا

ښځو د دې نه بغېر ګوزاره نۀ کېده، 

د مشرې بى بى د لوښو نه به وزګاره 

نۀ وه چې د کشرې بى بى د خيرنو 

جامو پنډ به ئې مخې ته پروت وو، د 

کشرې بى بى د انګڼ جاور به لا ختمه 

نۀ وه چې د مشرې بى بى د دالان فرش 

به خيرن شوے وو، غرض دا چې د سحر 

به لکه د مشين  نه تر ماښامه پورې

پرکۍ په شان په کار لګېا وه، د 

ولې مجال وے چې ملا ئې لګولے وے، 

په ستړى کېدل ئې جوړ زده نۀ وو، 

يو لاس به ئې مستقل سر ګرولو او په 

بل لاس به ئې د دنيا کارونه ترسره 

کول. د کټوۍ څمڅۍ کار پرې دواړو 

بې بيانو نۀ کولو، ځکه چې سردزار 

ړې وه چې د خان په کلکه وېنا ک

اخلى پخلى کار به سپږه نۀ کوى، 

هغۀ د ماشوموالى نه سپږه په کور 

کښې ليده او ښه ورته پته وه چې 

سپږنه ده، هغه د سپږو او سپږې 

دواړو نه کرکجن وو، ځکه ئې د هغې 



 

لاس په اخلى پخلى کښې نۀ غوښتو، 

مالک وو، د علاقې په سياست کښې ئې 

مېن هم ډېر عمل دخل وو، د کلى چيئر

پاتې شوے وۀ او د علاقې د خلقو په 

غم ښادۍ کښې شريک او په سخته، 

نرمه کښې ملګرے نومېدو، درنه حجره 

ئې چلوله او په ښۀ نوم يادېدو. 

سپږه د هغۀ د حجرې د نوکر نذير ګل 

نذير ګل خپله دا لور د لور وه. 

وړوکوالى نه لکه چې خان ته 

وربخښلى وه، د هغې د خدمتونو په 

به سردراز خان په نذير ګل  بدل کښې

د نورو نوکرانو په مقابله کښې ښۀ 

نظر ساتلو، په کال اختر کښې به ئې 

نۀ يوازې د سپږې برابره برخه کوله 

بلکې په غله دانه کښې به ئې هم د 

نذير ګل زياته برخه ساتله او اوس 

خو سپږه د شپاړسو کالو تکړه پېغله 

وه او د خان د کور ټول کار ئې په 

د کشرې بى بى د مور اخستے وۀ، سر 

د مرګ خبر چې راغلو نو سردراز خان 

تر مازيګره پورې ښار ته تلے وو، 

خو کشرې بى بى په ژړا انګولا د خان 

د راتلو انتظار ګاډے وباسى او 

خپله د ماشومانو سره پلار کره تلو 

ته تياره شوه، مشره بى بى هم 

ورسره شوه، کور ئې سپږې ته 

اړه بنې روانې شوې، وسپارلو او دو



 

سردراز خان د شپې لس بجې کور ته 

ئې په حجره کښې  جيپراورسېدو، 

ورته زر زر د  ودرولو، نذير ګل

بى بيانو د تلو خواښې د مرګ او د 

خبر ورکړو، هغه ډېر ستړے وۀ او 

ناوخته هم وو، نذير ګل ته ئې ووې 

چې ما سحر د وخته راويخ کړه چې 

ه سحر لس جنازې ته ځان ورسوم، جناز

 بجې وه.

خان چې کور ته ننه وتو نو 

سپږه بې غمه د کشرې بى بى په کوټه 

کښې د هغې په پالنګ کښې ټى وى ته 

ملاسته ملاسته په خوب ورغلې وه. د 

ماښام نه په اسمان راغلې ګورې 

وريځې ناګهانه نورې ګورې شوې، 

بجلى وپړقېده او لکه چې د اسمان 

 لمنه وشلېده او په کاسو کاسو

باران د زمکې په وجود وورېدو. 

داسې ښکارېده چې پشکال رامات شوے 

 وى.

سحر بانګونو مال چې نذير ګل د 

ويښولو دپاره دروازه وټکوله خان د 

پس خان پرېشان حاله حجرې  لحظه نو

ته راووتو او په غريو نيولى اواز 

ئې هغۀ ته ووې چې نذير ګله سپوږمۍ 

ه کوهى ته پريوتې ده. نذير ګل چې پ

منډه د خان کور ته ننوتو، نو د 

خان د کور د لوې کوهى خُلۀ وازه وه 



 

او د کوهى غاړې ته د سپږې زړې 

شلېدلې څپلۍ لکه د سواليه نخښې 

پرتې وې، سواليه نخښه د نذير ګل 

په سترګو کښې هم وه چې په نيمه 

شپه کښې سپوږمۍ د کوهى په غاړه څۀ 

 کول چې کوهى ته پرېوته.

ه کښې سردراز د سپږې په جناز

خان په وړومبى صف کښې ولاړ وو، د 

خلقو په ژبه د هغۀ ستائنې وې چې د 

خواښې غم ئې نيمګړے پرېښودو او د 

نوکرې جنازې ته ئې ځان راورسولو. 

د جنازې نه روستو ئې د غم دعا هم 

داسې اخسته لکه چې د کور لور خور 

ئې مړه وى، ولې د لاس نيوې په وخت 

ه داسې سر ګرولو به ئې لحظه په لحظ

 لکه چې سپږه ئې سر ته ختى وى.

 



 

 د سکروټو تاج
 

منظر د يوې اوږدې تورې کوټې 

وو، کوټه لکه د شېطان د قلمې 

اوږده او لکه د کافر د زړۀ توره 

تنګه وه، چت او ديوالونه ئې لکه د 

هور پرستو د درمال غوندې بيخى تور 

وو، د کوټې يو سر ته د سرو لمبو 

وو او په تخت يو يو تخت پروت 

جود د رها په سپين بدرنګ تور و

لباس د کبر او غرور بالښتونو ته 

ډډه وهلې وه، د سر نه ئې د هور 

لمبه خټه او د بلو سکروټو تاج ئې 

په سر وو، سترګې ئې بيخى سپينې وې 

ايرې چاڼېدې، د او د مخ نه ئې 

شېطانى تجربو جال ئې په ټول مخ 

ه، د د جولا جالداسې خور وو لکه 

تور مخ کړۀ وړۀ ئې په کرکه، 

انتقام او دشمنۍ کښې داسې اخښلى 

ښکارېدل چې زړونه ئې بوږنول، د 

لمبو د تخت مخې ته، دواړو اړخونو 

لوې د هور ورينو کرمو لوې ته 

هور  قطارونه وو، په هره کرسۍ يو

لړونے مخلوق سرکوزے او ټيټ سترګے 

ناست وو، د چا د خُلې د چا د پوزې 

د غوږونو نه لوخړه ختله،  او د چا

د نفرت ګونزې د ټولو په تندو 



 

څرګندې ښکارېدې، په هره څهره وحشت 

خور وو، په ټول ماحول يو کراهت 

 خور وو.

دا د شېطانانو کليزه غونډه 

وه، دا غونډه به هر کال د کال په 

اخرى شپه کېده، نن د کال اخرى شپه 

وه، د درستې نړۍ نه راغلى شېطانان 

کوټه کښې راغونډ وو، چې د په توره 

تېر کال رودادونه واورۍ، د لمبو 

په تخت پروت مشر شېطان د غونډې د 

پيل کيدو اعلان وکړو، د ټولو نه 

وړاندې هغه شېطان خپله کارکونه 

وړاندې کړه چا چې تېر کال د خپل 

شېطانى کردار په سوب د  اعلى  

سکروټو تاج ګټلے وو، دا د مدهوشو 

شېطان وو، تېر غنم رنګو د سيمې 

کال د هغۀ لويه کارنامه دا وه چې 

هغۀ د يو اسلامى ملک لارښود او قامى 

مشر د لوې اختر په بزرګه ورځ د 

خپلو خلقو د لار په دار خېژولے وو، 

دا وارې هم هغۀ په خپله سيمه کښې 

د کرکې ډېر کارونه کړى وو او د 

نفرت ګڼ تخمونه ئې کړلى وو. مشر 

کارنامو او شېطان د هغۀ د نوى 

شرشدت خورولو ډېره ستائنه وکړه، 

ټولو شېطانانو سره وېره شوه چې دا 

ځلې هم جوړې د سکروټو تاج د دۀ په 

برخه رسېدونکے دے، د هغۀ نه پس د 



 

سيمې شېطان شين سترګو مخوريزو د 

وار په وار ودرېدو، ولې د يو سره 

هم د مشر شېطان دپاره څۀ ترسکون 

ۀ وه. په او د زړۀ راښکون خبره ن

فلانى وطن کښې دومره ماشومان زما 

په لمسون ناجائزه پېدا شو او په 

فلانۍ علاقه دومره پېغلو خپل خپل 

حمل پټ يا څرګند ضائع کړو، دا 

ټولې زړې خبرې وې چې د مشر شېطان 

 د شېطانى انا تسکين پرې نۀ کيدو،

د تور مخو اوږو تږو د سيمې د 

شېطانانو هم هغه زړه ټپه وه چې 

مونږ په سوب دومره دومره خق لوږى ز

ووژل او دومره په فلانى ځآئې په 

فلانۍ وبا ککړ شو، د سور مخو 

خوبولو د سيمې شېطانان خو لکه چې 

خپله هم ټول کال خوبولى پاتې شوى 

وو، د دې نه علاوه ورسره هېڅ خبره 

نۀ وه چې د خپلې سيمې د اولس د 

مازغو نه ئې د انقلاب جينجے بيخى 

وو او ټول خلق د شېطانى ويستے 

په پنجه کښې سرمايه دارى نظام 

ښکيل پراتۀ وو، د زيړ مخى پشتى 

سترګې په نکو د سيمې د هر شېطان 

دې ښکته وې چې د هغې سيمې نه په 

طانۍ پېښې سخت کال کښې د څۀ شېدا 

 خبر قدرې نۀ وو راغلے. 



 

مشر شېطان د دې سيمې شېطانانو 

ئې ته ډېر وقارېدو او په سرکوزو 

وبلل، شپه پخه شوې وه، واړۀ 

شېطانان هم ستړى شوى وو او په مشر 

شېطان هم اسوېلى لګېدلى وو، هغه د 

نړۍ د شېطانانو د مجموعى کردار نه 

مطمئن نۀ ښکارېدو، په دې کښې اخرى 

شېطان ودرېدو او خپل روداد ئې 

 شورو کړو.

غرۀ د ګل "اے مشره شېطانه! 

، يممخو شمله والو د سيمې شېطان 

ما د ډېرې مودې راسې په خپله سيمه 

هور کرلے دے، کلے کلے او کور کور 

مې په غم لړلے دے، ولې دا وارې ما 

يوه داسې کارنامه کړې ده چې تر 

ننه به ستا شېطانى غوږونو نۀ وى 

اورېدلى، دا ځلې ما د خپل شېطانى 

فساد لمنه د خپلې سيمې يو داسې ګټ 

 ته اوږده کړې وه چې جنت يادېدۀ،

دا علاقه د فطرت د ښائستونو ويړه 

غېږه وه، ددنګو دنګو غرونو، 

نښترونو، چينارونو، ګل درو او ګل 

بڼونو دا کور بيخى د امن کور وو، 

دلته د مينې او د امن ترانې 

دلته سيندونه، ابشارونه او غږېدې، 

چينې نغمې نغمې بهېدې، مازيګرونه 

ګودرونه ئې په جونه ښاپيرو، پولې 

ه ظلمو اباد وو، ولې ډېر پټى ئې پ



 

زر ما د خپل شېطانى هنر په برکت 

دلته داسې حالات جوړ کړو چې ورور د 

ورور دشمن شو او پلار د زوى کرکجن 

شو، په ګل ورينه خاوره ما هورونه 

وکرلو، د ښائستونو په مخ ما 

زخمونه وکرل، دلته دوه وروڼه په 

يو کور کښې په ورورۍ وسېدل، يو د 

و بل د مدرسې طالب وردۍ خاوند و

وو، ما په طالب مدرسه پرېښوه او 

جهاد له مې په غرونو سر کړو، وردى 

وال ورور چې دې ته جوت کړو چې په 

بل ورور بارور ووروى، څۀ موده پس 

چې وردى وال ورور د دې بل مجاهد 

ورور لاسو ته ورغلو، نو اے مشره 

خپل تور زړۀ په ګوګل کلک شېطانه! 

چاړۀ تېره کړه، او پسه، يو ورور 

بل ئې راوپرزوو، د هغۀ نوم ئې 

واخست چا چې د خپل دره شړلے وى 

تۀ، بل چې په زمکه پروت دے لتې 

ټکۍ، وينه ئې دارې وهى ........ 

او هغه نوم اخلى، چا چې د خپل دره 

شړلے وې تۀ، دواړه د يو پلار نه 

پېدا، په يوه وينه شريک، په هغه 

شړلے نوم متفق، چا چې د خپل دره 

وې تۀ، يو مجاهد ګڼى ځان، بل به 

به حسېن يادېږى، شهيد يادېږى، کوم 

کوم به يزيد يادېږى؟ دا مې روداد 

 وو چې پائې ته رسى".



 

مشر شېطان له تخته ټوپ کړۀ او 

اخرى شېطان ته غاړه وتو، بيا ئې 

په تور مخ او تندى ښکل کړو، خپل د 

سکروټو تاج ئې فوراً د هغۀ په سر 

ان ټول په خپل خپل ځائې کړو، شېطان

ودرېدو، په يو اواز ئې افرين 

افرين شور ګډ کړو، ماحول لوګے 

لوګے شو، ګړيال د نيمې شپې ټنګار 

د شېطانانو چغې تېزې او شورو کړو، 

نارې سرې شوې، توره کوټه کښې 

شېطانى رقص او ګډا شورو شوه او د 

دې رقص محور د ښکلو او ګل مخو 

 وو.شمله والو د وطن شېطان 

 



 

 مريم
 

سلطانه چې په سپين سر د رحمت 

حاجى په ډولۍ کښې د هغۀ انګڼ کښې 

کوزه شوه نو د هغې پېغله لور مريم 

ورسره په داج کښې سمه راغله. د 

مالت زړې، ځوانې او پېغلې، ټولې 

ښځې د رحمت حاجى کره دې تماشې ته 

د چا په شونډو او د چا راټولې وې، 

، څوک په سترګو کښې خندا خوره وه

ګُته په خُلۀ وو او چا خُلو ته لوپټې 

نيولې وې او رښتيا خبره داده چې 

خبره هم لږه د خندا وه، رحمت حاجى 

د شپېتو کالو زوړ سړے وو او 

سلطانه هم د پنځوسو نه کمه نۀ وه. 

د دې دواړو "زړو کُنډو" د وادۀ 

خبره د ټول کلى دپاره د تماشې نه 

سړے کمه نۀ وه. رحمت حاجى شته من 

وو، په ښار کښې ئې د سرائې 

کاروبار وو، د دواړو زامنو د فرض 

نه فارغ شوے وو او لور ئې نۀ وه، 

زامن ئې دواړه سره د خپلو بچو په 

دبۍ کښې اباد وو، بل طرفته سلطانه 

درې لوڼه ئې يوه غريبه کُنډه وه، 

په ډېرې نېستۍ کښې وادۀ کړې وې او 

 يوه پېغله لور نسرين ئې لا په کور

وه، د رحمت حاجى سره د نکاح کولو 



 

فېصله هغې ته څومره ګرانه پرېوتې 

وه، دا ځان ته يوه لويه قيصه ده، 

چې څومره خُلې وې هومره خبرې ئې 

 اورېدلې وې.

د خپلو پېغورونه او د پردو 

پيچموزې ئې لکه د کاڼى د کرښو په 

زړۀ ليکلې وې، خو د دې هر څۀ 

ره باوجود هغې د مريم د سباوون دپا

دا تريخ ګوټ تېر کړو او د رحمت 

حاجى په نکاح کښې راغله، هغې د 

داج په نوم د مريم نه علاوه ځان 

سره هيڅ نۀ وو راوړى. رحمت حاجى 

ته د څۀ ضرورت هم نۀ وو، د هغۀ ډک 

ډوک کور کښې بس د يوې ښځې کمے وو 

او دلته ورته خدائې د يو په ځائې 

دوه ښځې د کور ودانۍ ته راوستې، 

و وې چې رحمت حاجى دا وادۀ د خلق

نېکۍ په خيال کړے دے او د هغې سره 

ه لکه د ئې لوظ کړے دے چې مريم ب

خپلې لور د کوره رخصتوى. هر څۀ چې 

وو خو د خلقو دپاره دا يوه داسې 

تماشه وه چې ډيرې ورځې ورباندې د 

 حجرو او انغرو ټولګى ګرم وو.

د رحمت حاجى د وادۀ قيصې لا په 

نۀ وې چې په څلورمه تنارۀ سړې 

مياشت د ښځو په مجلس کښې نوې خبره 

خوره شوه او دا ځلې خو خبره تش 

خُلې ته تر لوپټو وړلو پاتې نۀ 



 

شوه، بلکې ښځې د خندا نه په کټونو 

کښې ورغړېدې، سړو چې واورېده نو 

هغو خپلو قلمې ونيوې، د انغرو او 

تنارۀ نه خبره حجرو او دکانونو ته 

ډ ښځو د تصديق ووته، د چم ګاون

دپاره بانه په بانه د رحمت حاجى 

 کره تلۀ شورو کړل.

وادۀ کړې ښځې خو پرېږده چې 

پېغلو جينکو هم د يو بل سره په 

غوږونو کښې پى پى شورو کړل، 

خنداګانې او ټټوبې ئې لا بيلې وې، 

د رحمت حاجى نه هم د جومات ملګرو 

په اشارو کښې تپوسونه وکړل خو هغۀ 

چاته هيڅ هم ونۀ وې. غريب د شرمه 

غرض دا چې څنګه د هغۀ د وادۀ خبره 

تماشه وه هم هاغسې ئې د بچى د 

امېد خبره ډنډوره شوه، څو ورځې پس 

رحمت حاجى په ښار کښې د کرائې کور 

واخستو او د کلى نه ئې کډه وکړه، 

چا وې چې د خلقو د ټوقو مسخرو نه 

تنګ راغلو او چا وې چې د ماشوم د 

 ئې کلے پرېښودو. پېدائش دپاره

د ښاپېرۍ ترور د نمسى وادۀ چې 

راجوړ شو نو هغه د بلنې دپاره د 

اينګور او نمسى سره د رحمت حاجى 

کره ښار ته روانه شوه، د ښاپېرۍ 

ترور وېنا وه چې هغې رحمت حاجى ته 

ورور وئيلى دى او هغه کۀ هر څومره 



 

بې خونده وى خو د وادۀ بلنه به 

چې د کله  ضرور ورکوى. رحمت حاجى

نه ښار ته تلے وو، نو غم ښادۍ ته 

هم د کلى په طرف نۀ وو راغلے، د 

کور پته ئې چاته هم معلومه نۀ وه، 

د کلى يو نيم سړے چې د ښار دوکان 

ته ورغلے وو، نو دا ګيله ئې راوړې 

وه چې د کور مخ ئې ورته ونۀ 

ښودلو، ولې ښاپېرۍ ترور خو ښاپېرۍ 

ه ورغله ترور وه، هغه نېغه دوکان ت

او رحمت حاجى ئې ځان سره په رکشه 

کښې کښېنولو او د هغۀ کور ته لاړو، 

په رکشه کښې ئې د يو بل نه ګيلې 

مانې وکړې، خو چې ښاپېرۍ ترور د 

دې نه خبر شوه چې رحمت حاجى ته 

خدائې پاک زوې ورکړے دے، نو هغه 

ښاپېرۍ ترور چې ډېره خوشحاله شوه، 

ت حاجى د رحمد اينګور او نمسى سره 

په کور ننه وته، نو سلطانه کټوۍ 

څمڅۍ کوله او مريم سره په غېږه 

کښې ماشوم وو، هغې چې مېلمانۀ 

وليدل نو اوتره غوندې شوه، زر ئې 

ماشوم د لور د غېږې نه پورته کړو 

او مريم تۀ ئې ووې چې چائې جوړې 

کړى. ښاپېرۍ ترور ورته د ماشوم 

مبارکى ورکړه او اينګور ئې د هغې 

ماشوم واخستو، رحمت حاجى د  نه

ښاپېرۍ ترور د نمسى سره په بېټک 



 

کښې ناست وو، ښاپېرۍ ترور په يوه 

ساه د سلطانې نه ګيلې کولې چې په 

روغ کال کښې ئې کلى ته مخ راوانۀ 

ړولو، سلطانې هغې سره خبرې هم 

کولې او په غېږ کښې پروت ماشوم ئې 

په هم قلارولو چې په يوه چغه وو. 

ريم چائې او بسکټ راوړو دې کښې م

او د مېلمنو مخې ته ئې په مېز 

کېښودو، ښاپېرۍ ترور مريم ته کلک 

کلک وکتل او د سلطانې نه ئې تپوس 

 وکړو:

"دا په لور دې څۀ شوى؟ 

سلطانې! دا خو نيمه هم پاتې نۀ 

، ناجوړه ده کۀ د ښار اُبۀ پرې ده

 نۀ لګى"

سلطانې مريم ته ووې چې د 

ماشوم هاغسې په ماشوم بوتل راوړى، 

 يوه چغه وو.

"ښاپېرۍ ترور! دا غريبه دوه 

مياشتې په ميعادى تبه پرته وه، 

 اوس لږه د کټه پاڅېدلې ده"

د ښاپېرۍ ترور اينګور سلطانې 

ته ووې چې دا ماشوم راته اوږے 

ښکارى، تے ورکړه، سلطانې ماشوم په 

 لاسو کښې اوزنګولو.

"خپل پۍ مې نشته څۀ وکړم، د 

 کوم"بوتل پۍ ور



 

ښاپېرۍ ترور ګُته په خلُه 

 کېښوده.

"ښه، بازارى پۍ څښى، خدائې دې 

د بدو سترګو وساتى، ماشوم خو ښۀ 

 غټ کټ دے لکه چې د مور پۍ څښى"

سلطانه په دې خبره لږه اوتره 

غوندې شوه، خو په دغه وخت مريم د 

ماشوم د پيو بوتل راوړو، مور ته 

ئې په لاس کښې ورکړو او غلې غوندې 

پله کوټه ننه وته، ماشوم د په خ

بوتل نه يو دوه ګوټه پۍ وڅښل او 

بيا په چغه شو، لکه چې د بوتل پۍ 

پرې ښۀ نۀ وى لګېدلى او د مور تے 

 غواړى.

د کوټې دننه مريم په خپل 

پالنګ کښې اپوټه پرته وه، ماشوم 

په چغه ژړېدو او مريم په چپه خُلۀ 

ژړېده، ټول وجود ئې داسې په لړزان 

چې د مِرګى مريضه وى، اوښکې وو لکه 

ئې د مخ نه لاندې په ګرېوان بهېدې، 

د قميص دننه ئې د دواړو تيو نه 

روانې د پيو دارې د اوښکو سره سمې 

په لړزانده وجود روانې وې او د 

هغې ټول وجود ئې داسې سوزولو لکه 

چې سرې سکروټې ورته چا په ګرېوان 

کښې اچولى وى، د ماشوم د ژړا اواز 

غوږونو ته داسې راتلو لکه  د هغې

چې په غوږونو کښې ورته څوک ګرمه 



 

سپسه اړوى، هغې په غوږونو کښې ګُتې 

ورکړې، ناڅاپه د هغې په احساس 

خاموشى خوره شوه، يوه داسې بې حسِه 

خاموشى چې هره مريم پکښې لاجوابه 

وى، خو د هرې مريم د جواب له پاره 

 عيس ى کله راځى.

 



 

 کټماله
 

درې مياشتو راسې  دغه کورنۍ د

زمونږ په چم کښې مېشته وه، ولې 

زمونږ په شان د چم ګاونډ نورو 

خلقو ته هم د دې خاوندان په حقله 

څۀ معلوم نۀ وو، په کلى او ښار 

کښې يو لوې فرق دا هم دے چې د کلى 

خلق د يو بل نه بې پروا نۀ شى 

پاتې کېدے او د ښار خلق د يو بل 

او نۀ سره نۀ خو زيات تعلق ساتى 

راشه درشه کوى. په ټول مالت کښې 

يو د حاجى صېب کور واله ته دومره 

پته وه چې د دې کور مشره يوه 

کونډه ده چې ګلشن نومېږى او د 

خاوند د مرګ نه پس وړو ماشومانو 

په سره د ژوند ګاډے راکاږى. 

تنګسيا کښې وخت تېروى، خو په 

ګاونډ کښې څوک په ځآن نۀ خبروى، 

معلومات ځکه وو چې هغې ته هم دا 

په کرايه ورته کور حاجى صېب ورکړے 

وو، ګنى نور خو په کوڅه کښې د چا 

دومره توفيق هم نۀ وو شوے چې په 

دروغ خېر خبر ئې اخستے وے. نور خو 

پرېږده چې په خپله زۀ هم په دې 

دومره موده کښې دې ته وزګاره نۀ 

شوم چې يو ساعت له په خېر راغلى 



 

ره د دې چې د ته خو ورغلے وے، س

برېښنا پلار راته دوه درې ځلې د دې 

وېنا هم کړې وه، خو هر کله چې 

مونږه د برېښنا د قران شريف د ختم 

دستوره جوړه کړه، نو د مالت د 

نورو خلقو سره سم دې نوى 

ګاونډيانو ته مو هم بلنه ورکړه، د 

ختم په ورځ ګلشن د وړې لور سره 

راغله، هغه دنګه لوړه ښکلې ښځه 

ه، خو داسې ښکارېده چې د کونډتون و

څپېړې ئې ښائست او ځوانى دواړه بې 

د وړې لور په غټو وخته وهلى وو. 

غټو سترګو کښې ئې هم څۀ بې نومه 

شان محرومى ښکارېده، د مالت ټولې 

ښځې يو خواته راټولې وې او هغه د 

دې ټولګى نه بيا بل خواته ناسته 

وه، ټولو ښځو هغې ته لاندې باندې 

ل، چا خو خپلو کښې سترګې وروځې کت

وهلې او څوک په ورښکو کښې مسکۍ 

مسکۍ کېدې، هغې ساده د ويل جامې 

اغوستې وې، سره د دې چې موسم په 

په غاړه او په راغلے وو، بدلېدو 

لاسو کښې ئې څۀ کالے پترے هم نۀ 

وو، بل اړخ ته د نورو ښځو دا حال 

وو چې د هرې يوې په تن د زرو دولس 

ه وه، د هرې ښځې په لاسو يا سوو جوړ

په غاړه کښې څۀ نه څۀ د سرو زرو 

کالے ضرور وو، د بابو صېب د ښځې د 



 

سرو زرو درنې درنې کړې په لاس وې، 

خاوند ئې په اکاونټس کښې بابو وو 

او د خدائې فضل پرې ښۀ ډېر وو. د 

ټېکېدار صېب د کور ودانې هم په 

لاسو د سرو بنګړى وو او په غوږونو 

ې غټې جهمکۍ هم زنګولې، چې ئې غټ

شل کاله زوړ فېشن وو، دا بيله 

خبره وه چې خاوند ئې د پوپول د بې 

وخته پرېوتو په کېس کښې تازه تازه 

ضمانت راغلے وو او په تېره تېره د 

ملک صېب ښځې خو سم حد کړے وو، هغې 

خو په کالو سم ځان داسې انغښتے وو 

چې مړے به په کفن کښې څوک داسې نۀ 

ړى، کړې، بنګړى، والۍ او په نغا

غاړه کښې د شلو تولو غټه کټماله 

او ولې نه، ملک صېب په دريم ځل په 

ووټونو کښې ممبرى ګټلې وه، خو په 

دې مجلس کښې د ګلشن غريبې ساده 

باده وجود څۀ عجيبه غوندې 

ښکارېدو، زۀ خو په کار روزګار 

لګيا وم، خو په تلو راتلو کښې مې 

غوږه کېده، د دې يوه نيمه خبره تر 

ښځو د خبرو موضوع هم هغه ټولو 

غريبه وه، د ملک صېب ښځې سره دا 

غم وو چې کۀ دا کونډه ده، نو د 

خرڅ خوراک او د کور کرائې انتظام 

له کومې کوى، کشورو ترور سره دا 

فکر وو چې هغه روزانه د لسو بجو 



 

ټېم کښې چرته ځى او د بابو صېب 

ه دا کورواله خو پکښې يوه نوې ټپ

وکړه چې اورېدلى ئې دى چې خاوند 

ئې مړ نۀ دے په جېل کښې بنديوان 

دے، هغه د دې ټولو خبرو نه نا 

خبره يو طرف ته غلې ناسته وه، زۀ 

لا يوه دوه ځله ورنزدې شوم هسې مې 

ورسره يو دوه خبرې وکړې خو بيا به 

 په څۀ کار پسې په منډه شوم.

غرمه چې دسترخوان وغوړېدو، نو 

د نورو ښځو سره سمه روټۍ  هغه هم

ته کښېناسته، نورو ښځو خو د خوړې 

په وخت هم ژبو ته ارام ورنۀ کړو 

او د خپلې درنې او پردۍ سپکې نه 

وزګارې نۀ شوې، خو هغې په چپه خُلۀ 

روټۍ وخوړه، يو د حاجى صېب ښځې ته 

ئې سلام ضرور وکړو چې د مکان مالکه 

ئې وه، بل چاسره ئې ګفت بدل نۀ 

ې روټۍ وخوړے شوه نو ټولې کړو، چ

ښځې پاڅېدې، ولې زما د "نه نه" 

باوجود هغې ماسره ټول لوښى کودى 

راټول کړۀ او تر اخره ئې ماته د 

 کوربنو په مثال لاس راکړو.

ختم د ماسپښين نه وروستو وو، 

ما د خپلو لوڼو سره د ختم مټائى 

په رکيبو کښې اچوله چې ناڅاپه 

ې کوټې کشورو ترور ساه نيولې غوند

ته راننوته او په هېبت ئې ووې چې 



 

د ملک صېب د ښځې کټماله چرته 

پرېوته، ما زر زر لاسونه وڅنډل او 

دالان ته راووتم، په دالان کښې غل 

غوبل جوړ وو، د ملک صېب ښځې کله د 

کټ لاندې سر ننه ويستو او کله ئې د 

بالښت لاندې کتل، په پلن او صحتمند 

 مخ ئې خولې راماتې وې.

"خورې! پوره د شلو تولو 

 کټماله وه"

چې زۀ ئې وليدم نو وار خطا 

وار خطا ئې راته ووې. زۀ هم 

پرېشانه شوم، هغې ته خو مې تسلى 

ورکړه چې کټماله به دې هم دلته 

چرته پرېوتى وى، ولې خپله مې هم 

زړۀ رپېدو چې د لکونو روپو شے دے، 

کۀ ورک شو نو کور زما دے، بده 

ې ښځې ماسره د خبره به وى، ټول

کټمالې په لټون کښې لګيا وې، خو 

کټماله چا پورته کړې ده، زما د 

زړۀ نه يو الله خبر وو،کور زما وو نو 

 بدناموسى هم ټوله زما وه.

په دغه وخت چې مونږه ټول په 

کټماله پسې لے په لے ګرځېدو، نو 

زمونږ دا نوې ګاونډۍ ګلشن ماته 

رانزدې شوه او د تلو اجازت ئې 

ماته ورته ووې چې لږه ښتو، وغو

ايساره شه چې د ختم مټائى ځان سره 

يوسې، هغې ووې چې نه کور مې په سر 



 

دے او ماشومان مې کور کښې دغسې 

پرېښى دى، ايسارېدے نۀ شمه، ما 

ورته اجازت ورکړو او هغې څادر په 

سر کړو او ماشومه لور ئې د ګُتې نه 

ونيوه، ناڅاپه کشورو ترور په هغې 

 کړو:اواز و

"خورې! په دې څادر پورې دې څۀ 

 تړلى دى؟"

هغې چې د کشورو ترور خبره 

واورېده نو رنګ ئې لکه د کور کمن 

زيړ وتښتېدو، د پړونى پيسکه ئې په 

لاسو کښې راټوله کړه او په زړۀ 

پورې ئې کلکه ونيوه، په چاړۍ ژبه 

 ئې تش دومره قدرې وئيل:

"دا ........ دا ......... دا 

 خو"

ې د هغې دا حال وليدو، نو ما چ

لکه د نورو زۀ هم شکمنه شوم، ولې 

په کور بللې مېلمنه وه نو ما هېڅ 

وئيلې نۀ شو، خو د نورو ښځو خو دا 

مجبورى نۀ وه، د حاجى صېب ښځې لږ 

د عقل نه کار واخستو او رامخکښې 

 شوه.

"خورې! خفه کېږه مه چې څوک 

څوک رخصتېږى نو تلاشى دې ورکوى چې 

 نه شک ووزى" د زړونو



 

د ملک صېب ښځې هغې ته په 

قهرژنو سترګو وکتل او په زهرژنه 

 لهجه کښې ئې ورته ووې:

"ځه خورې! دا پيسکه دې 

 راوسپړه"

د ګلشن سترګې د اوښکو نه ډکې 

وې، شونډې ئې لکه د بلې ډيوې 

رپېدې، خُلۀ ئې ګونګه وه خو ټول 

وجود ئې لکه دا التجا کوله چې د 

ۍ، په دې کښې څادر پيسکه مۀ سپړ

کټماله دے، خو په هره سترګه کښې د 

هغې دپاره کرکه وه، د هغې دا 

خاموشى احتجاج هيچا نۀ اورېده، 

اخر د ملک صېب ښځې د هغې د لاسو نه 

د څادر پيسکه راښکله او د هغې 

غوټه ئې پرانسته، د چا په وهم 

ګمان کښې هم نۀ وه چې د هغې د 

 پيسکې نه به د کټمالې په ځائې بل

څۀ راوځى، ټول هک دک ولاړ وو، د چا 

په سترګو کښې حېرانتيا وه او د چا 

کښې پښېمانى او شرمندګى، په سترګو 

ما خو وې چې دا زمکه وشلېږى او زۀ 

پکښې سره د مالت د ټولو ښځو ننه 

وزم، د ګلشن د پړونى په پيسکه 

پورې زما د کور دوه روټۍ تړلې وې 

او د روټو په مينځ کښې ئې دوه 

لور د غوښې پوټى، لږه غوندې يخه څ

قورمه او دوه درې نيمګړې کوفتې 



 

داسې بندې کړې وې لکه چې په يو 

موټى زړۀ کښې چا خپل واړۀ واړۀ 

 نيمګړى ارمانونه راټول کړى وى.

 



 

 رنډۍ
 

د پو د مياشتې توژنه يخنى د 

بېګانى باران سره نوره هم زياته 

شوې وه، باران ټوله شپه په يوه 

پوست ورېدلے وو، سحر مخه پوست 

مانځه وخت باران خو لږه پښه 

ونيوله خو د اسمان زړۀ لا هغسې ډک 

ښکارېدو، د کمرې نه بهر تېزې 

هواګانې د بنيادمو تر هډوکو 

کوزېدې، د اتوار ورځ وه او په 

داسې يخه بارانى ورځ چې چوڼى هم 

وى نو د کوم کافر زړۀ به د بړستنې 

ه نۀ بهر وتو ته وشى، ما هم خپل

کمره په هيټر ښه ګرمه کړې وه او 

 ځان مې په غټ کمبل کښې انغښتے وو.

داسې بې غمه ځکه وم چې د وړو 

مور سره د وړو مور کره تلې وه، په 

هر طرف ته چپه چپيا وه، پرونه کور 

راسې مې د خپل زوړ معمول مطابق د 

خپلو کتابونو المارۍ پرانستې وه 

او د مطالعې په پهاشۍ بوخت وم، د 

ځې او د ماشومانو په غېر حاضرۍ ښ

کښې د کتاب سره تړلې تېره هېره 

مينه تازه کول زما زوړ عادت وو، 

بېګاه راسې مې د خليل جبران 

 Dreams and"ډريمز اينډ تهاټس" )



 

Thoughts)  په لاس راغلے وو او د فکر

تنده مې پرې ماتوله، خو سحره راسې 

مې ناقلاره سوچ د هغۀ په يو اقتباس 

نښتے وو، په معنى  او مطلب ئې کښې ا

پوهېدم خو په فلسفه ئې نۀ رسېدم، 

هغۀ ليکلى وو چې رنډۍ د يو مخصوص 

شخصيت يا کردار نه بلکې د يو 

مخصوص ذهنيت او روئې نوم دے، ما د 

دې فقرې په فلسفه پسې د خيال 

اسونه زغلول چې ناڅاپه مې کشر 

ورور اېمل د کمرې په ور کښې سر 

ۀ پوزه د يخنۍ نه ښکاره کړو، د هغ

او مخ د بې اختياره شانې جوش او 

 خوشحالۍ نه بيخى سرۀ وو.

"لالا جى! لږ بېټک ته ووځئ، زما 

 د کالج ملګرے خوشحال راغلے دے"

ما خپلې عينکې وويستې او لږ 

 په حېرانتيا مې ترې تپوس وکړو:

"ولې؟ ما سره ئې څۀ کار دے 

څۀ" اېمل ور لرې کړو او کمرې ته 

 وتو. ټول راننه

"نه لالا جى! څۀ کار خو ئې 

نشته، خو هغه يوازې نۀ دے، ما 

تاسو ته وئيلى وو کنه چې د هغۀ 

نېټ فرينډ د انګلينډ نه راغلې ده، 

 هغه هم ورسره ده"

دوه درې ماته ياد شو چې هغۀ 

ورځې وړاندې ماته څۀ خبره کړې وه 



 

چې د هغۀ ملګرې خوشحال پسې د هغۀ 

ډ نه د انټرنېټ ملګرې د انګلېن

راغلې ده او دهغۀ سره به وادۀ کوى 

او د ځان سره به ئې ولايت ته بوځى. 

اېمل او خوشحال دواړه د څۀ مودې 

راسې په دې غم اخته وو، په 

انټرنېټ ئې د بې شمېره ښځو سره 

ملګرتيا جوړه کړې وه او په دې طمع 

وو چې څوک به پرې مهربانه شى او د 

 ځان سره به ئې امريکې يا يورت ته

بوزى، داسې ښکارېده چې خوشحال خپل 

 مقصد ترلاسه کړے وو.

 "دلته ئې ولې راوستې ده؟"

ما ترې لږ په ويزارۍ تپوس 

وکړو، اېمل د يخنۍ نه سره خپله 

ټماټر پوزه ومږله او د منت په 

 انداز کښې ئې ووې:

"لالا ج! ما ورته چائې کړى دى، 

تاسو ورسره يوه لحظه کښېنئ، زۀ لږ 

 "تر بازاره ځم

هغۀ ته معلومه وه چې زۀ د 

انټرنېټ د داسې قسمه تعلقاتو سخت 

خلاف يم، خو مجبورى دا وه چې په 

کور کښې دا وخت زما نه علاوه بل 

څوک وو هم نه، زما زړۀ خو د ګرمې 

کمرې نه وتلو ته او بيا خاص کر د 

دې بې سره جوړې دپاره وتلو ته 



 

بيخى تيار نۀ وو، ولې ورور مې هم 

 ۀ شو.خفه کولے ن

"نيک بخته! نو په داسې ورځ دې 

راغوښتو چې ورندار دې هم کور کښې 

نشته، ښه ده زۀ ورځمه ........ او 

خبره واوره دا سل روپۍ ځان سره 

 واخله"

هغۀ چې زما اقرار واورېدو نو 

 په زغل د کمرې نه ووتو.

"نه لالا جى! پېسې مې په جېب 

 کښې شته"

زما لاس زما په جېب کښې پاتې 

او هغه لکه د اله دين د ډيوې د شو 

ما په کتاب پيرى په شان غېب شو، 

کښې پاڼه راماته کړه او په سائډ 

ټېبل مې کېښودو، بيا مې يوه اوږده 

ستومانى وويسته او په نۀ زړۀ مې د 

کمبل نرمه ګرمه غېږه پرېښوده، 

هيټر مې بند کړو، ګرمه شړۍ مې له 

ځانه تاؤ کړه او د کمرې نه بهر 

باران ودرېدلے وو خو تېزه  راووتم،

هوا لکه د کټارو په وجود بده 

 لګېده او نېغه هډوکو ته تله.

چې بېټک ته ننه وتم نو رښتيا 

خبره دا وه چې داسې حېران شوم لکه 

چې چا د بجلۍ شاټ راکړے وى، د 

خوشحال سره چې په صوفه کومه ښځه 

اوږه په اوږه ناسته وه، هغه که 



 

کالو وه،  ډېره کمه وه نو د پنځوسو

د اوښ په شانې دنګه او داسې اوچه 

ککړه لکه چې غوښه ئې د وجود نه چا 

تروړلى وى، په وړوکى غوندې زيړ 

زاويل مخ ئې د بې شمېره ګونزو جال 

خور وو او تور تر سپرى ئې لکه د 

مشکڼو د مخ په جال کښې ټومبلى شوى 

ښکارېدل، په بيلو ريزو سترګو ئې د 

ې او په سر غټو شيشو عينکې پرتې و

ئې د ويښتو يوه جاله غوندې جوړه 

وه، سټ ئې لغړ وو او په غاړه کښې 

ئې يوه ارزانه غوندې د جالۍ 

رنګينه لوپټه داسې پخه راتاړ کړې 

وه لکه چې خوشحال ورته په ګفټ کښې 

د جينز او شرټ دپاسه د ورکړى وى. 

جالۍ لوپټه داسې ښکارېده چې لکه 

ى، مشرق او مغرب سره ګډوډ شوى د

خدائې خبر چې په دې يخه يخنۍ کښې 

په نرى سويټر او د جالۍ لوپټه کښې 

دې زړې ميمې د موسم د کومې ادا نه 

خوند اخستو، ما په وړومبى نظر کښې 

د دې عجيبه څيز جاج واخستو او ډېر 

په ګرانه مې د تندى چوڼى هوار 

کړو، په دروغژنه خندا کښې مې 

ورسره هيلو هائې وکړل، خوشحال د 

غې په خوا کښې راغونډ او شرمېدلے ه

غوندې ناست وو، په بېټک کښې 

خاموشى وه، بهر د باران څاڅکو د 



 

لږې دمې نه پس بيا لکه د مرور 

ماشوم د اوښکو په تسلسل سره د 

زمکې په لمن کښې توئېدل شورو کړل. 

خوشحال غريب ته دومره انګرېزى نۀ 

ورتله چې زما وړاندې ئې هغې سره 

ې وے، ځکه چې ماته خبرې اترې کړ

پته وه چې هغه په دوولسم کښې د 

درې کالو راسې د انګرېزۍ په پرچه 

کښې فېل کېدو، اخر ما د يو ښۀ 

کوربۀ په حېث هغې سره خُلۀ ګډه 

کړه، هغه انګرېزه وه او ماته 

معلومه وه چې انګرېزان عام طور 

سره خبرې په موسم د تبصرې نه شورو 

کوى، ما هم د موسم نه خبره 

راونيوه، خپله پېژندګلو مې ورسره 

  .وکړه او د هغې نوم مې زده کړو

لندن اوسېدونکى وه مارګريټ د 

او ډريس ډيزائنر وه، په ساده ټکو 

کښې درزڼه وه، ما به ورسره څۀ 

نورې  خبرې هم کړې وې خو هغه 

غريبه د هرې خبرې سره داسې ټوخېده 

سينه لکه چې څوک شلېدلے ټول غږوى، 

مه وه، د شنو شنو رګونو ئې بيخى شل

نه ډک هډوکى هډوکى لاسونه او د 

اوږدو ګتو زيړ سرونه ئې په دې 

ګواهان وو چې کم نه کمه د سګرټو 

د هغې خپل خيال نشۍ خو ضرور وه، 

دا وو چې دا د موسم اثر دے، د هغې 



 

خيال هم څۀ ډېر غلط نۀ وو، په 

داسې قهر ژنه يخنۍ کښې دومره لغړ 

ه ټوخى نه ګرځېدل به د ځان سر

په دې راوړى نو څۀ به راوړى، 

دوران کښې چې به هغه د ټوخى نه له 

قلاره شوه نو ګم سم ناست خوشحال ته 

به ئې په نرۍ موسکا کښې داسې په 

محبوبيت وکتل چې داسې به د شپاړسو 

کالو پېغله هم خپل محبوب ته په 

بيخى تنهايۍ کښې ونۀ ګورى، دا 

بيله خبره وه چې د محبوبا ته 

موسکا سره به ئې يو اړخ ته خو په 

وړوکى زيړ زاويل مخ کښې ګونزو خپل 

جال نور هم خور کړو او بل اړخ ته 

به ئې په خوړلى شوى اورپئو کښې 

پراتۀ لوې لوې زيړ غاښونه هم 

څرګند شول، دلته به خوشحال د هغې 

ځان ته په کتو او يا زما هغې ته 

په کتو له شرمه په صوفه کښې نور 

 غونډ شو. هم غونډ

چې اېمل تياره ټرے په لاس بېټک 

ته راغلو نو ما د اطمينان لويه 

ساه واخسته، د دې بوډۍ انګرېزې نه 

ماته څۀ عجيبه غوندې کرکه راتله، 

داسې نۀ وه چې ګنى ما د دې نه 

وړاندې د سپين پوستو سره ناسته 

زۀ په خپله څۀ پاسته نۀ وه کړې، 

 موده په يورپ کښې پاتې شوے وم او



 

دا خلق مې د نزدې نه ليدلى کتلى 

وو، د دې خلقو د وجود سوړ بوئى د 

دوى غټه پېژندګلو ده، خو دې زړه 

صيمه کښې ماته د مخصوص وږم نه 

علاوه هم څۀ ناليدلے غوندې کرکژن 

احساس کېدو. اېمل هغې ته ډېر په 

پياله احترام او عقيدت د چائيو 

وړاندې کړه، خوشحال ورته د نورو 

پليټونه مخکښې کول، ما د  لوازماتو

خوشحال ښکلې ځوانۍ ته کتل او 

افسوس مې کولو چې دا غريب به دې 

زړې انګرېزې سره څۀ ژوند کوى، دې 

سره وادۀ کول خو د رنځ پچۍ غاړې 

ته اچول دى، د امريکې او يورپ 

رنګين خوبونه زمونږ د ځوانانو په 

حواسو داسې سوارۀ شوى دى چې خپل 

هېر کړے دے او  تهذيب ئې ورپسې هم

خپله پښتو ئې هم دوړه کړې ده، د 

يويشتمې پېړۍ هر اېمل او هر 

خوشحال د ډالرو او پونډونو په 

خواهش کښې د دې هوسناکو شيشکو په 

پنجو کښې راګېر دے او په خپل 

سپېځلى روح د دې شيشکو نوکارې 

 زغملو ته مجبور دے.

هغې زر زر په دوه څلور ګوټه 

شه کړه او خپل کښې د چائيو پياله ت

جينز د وروستى جېب نه ئې د سګرټو 

ډبے رااوويستو او يو سګرټ ئې خپلې 



 

کږې خُلې ته يوړو، خوشحال په منډه 

د خپل جېب نه ماچس رااوويستو او 

لکه د يو ښۀ نوکر ئې د هغې سګرټ 

ته تيلے ووهلو، هغې په جواب کښې 

خپلې شنې سترګې د خوشحال په کوټلى 

خښې کړې لکه  غنم رنګه وجود داسې

قصاب چې د حلالې نه مخکښې څاروے په 

سترګو کښې تلى، د سګرټ د نوى کش 

سره هغه بيا په ټوخى سر شوه، دغه 

وخت هغه ما ته يوه داسې ژورې 

ښکارېده چې زما د تهذيب په وجود 

ناڅاپه مې لګيا وى، زما وينه څښى، 

د خليل جبران د اقتباس هغه فقره 

مې پرې راياده شوه چې د سحر نه 

مازغه ستړى کول خو د ادراک په 

کالۀ نۀ راکوزېده "رنډۍ د يو 

مخصوص شخصيت او کردار نه بلکې د 

ت او روئې نوم دے" د يو مخصوص ذهني

خوشحال سترګې ښکته وې او د هغه 

ماچس سره ئې لوبې کولې چې يوه 

لحظه وړاندې ئې پرې د انګرېزې 

سګرټ بل کړے وو، ماته بيخى داسې 

لکه چې زما وړاندې زما  محسوس شوه

د ورور ملګرے خوشحال نه بلکې يوه 

 پے مخې رنډۍ ناسته وى.

 



 

 توکاڼې
 

کشورو ته شپاړس کاله وړاندې 

هغه ورځ داسې ياده وه لکه چې 

پرونۍ خبره وى، نواب صېب د کشورو 

مور ته خوشخبرى رالېږلې وه چې هغۀ 

د يتيمې کشورو په سر لاس کېښودو. 

و چې د هغې مور کشورو ته ښۀ ياد و

د ډېرې خوشحالۍ نه خپلې بڼو ته 

راغلې اوښکې ايسارې نۀ کړے شوې او 

بې اختياره په ژړا شوه. پېغله 

کشورو حېرانه وه چې مور ئې ولې 

داسې اوتره شوه چې اول خو ئې هغه 

ځان ته راغاړه ويسته او بيا ځان 

سره وژړېده، خو چې کله مور کشورو 

نواب  په دې خبره پوئې کړه چې د

صېب د چا په سر لاس کېښودل څۀ معنى  

نو د هغې په غټو غټو سترګو لرى، 

کښې هم د سباوون ستورى وځلېدل او 

په پستو ګلابى شونډو ئې سپرلى خېزه 

 خندا خوره شوه.

نواب شمشېر على خان خاندانى 

نواب وو، باقاعده نوابى خو ئې د 

مشر نواب صېب په ژوندانۀ ختمه شوې 

هم په علاقه کښې د هغۀ وه، ولې اوس 

نه زيات جائېداد او اثر رسوخ د بل 

چا نۀ وو، هغه يو وضعدار، زړۀ 



 

سواندے او همدرد انسان وو، سخاوت 

خو ئې د پلار نيکۀ نه په وينه کښې 

شامل وو، خو دردمن زړۀ ورته قدرت 

د خصوصى انعام په توګه بخښلے وو. 

د نواب صېب د سخا او همدردۍ ډېرې 

وې، خو يو غټ مثال ئې  قيصې مشهورې

دا وو چې پهعلاقه کښې چې څوک غريبه 

ښځه کنډه شوه او لور به ئې پېغله 

شوه نو هغۀ به د هغې يتيمې پېغلې 

دې مطلب به  په سر لاسو کېښودو، د

دا وو چې د دې پېغلې دپاره د 

مناسب هلک او کورنۍ لټون، د دې د 

وادۀ ټول انتظام، دود دستور، داج 

هر څۀ به د نواب صېب  او کالے پرتے

ذمه وارى وه، په شلګونو غريبانانې 

پېغلې په دې طريقه هغۀ د خپلې 

حوېلۍ نه په عزت او پړده کښې رخصت 

کړې وې، اخر د يتيمې کشورو د 

کونډې مور دعاګانې هم قبولې شوې 

او نواب صېب د هغې په سر لاس 

 کېښودو.

کشورو ته هغه ورځ هم ښه ياده 

ه د خپل کچه کور وه چې کومه ورځ هغ

نه د نواب صېب لوې حوېلۍ ته 

رخصتېده، دا هم د نواب صېب د 

حوېلۍ يو ښکلے روايت وو چې د وادۀ 

نه څو ورځې وړاندې به د وادۀ جينۍ 

د حوېلۍ مېلمنه شوه او د وادۀ په 



 

ورځ به نواب صېب دا مېلمنه په 

خپلو بختورو لاسو ډولۍ ته وسپارله. 

ځل د کشورو په عمر کښې وړومبى 

د کور نه د خپلې مور نه جدا کېده، 

تلو په وخت ئې زړۀ لکه چې په 

سترګو کښې درزېدو، سترګې ئې ډکې 

کېدې او مور ته بيا بيا غاړه وته، 

مور ورته دلاسې ورکولې چې لېونۍ 

ژاړې ولې؟ تۀ خو بختوره ئې چې د 

نواب صېب غوندې فرښته به دې ډولۍ 

ته خېژۍ، بس د لس اتو ورځو خبره 

ه، د خېره د خپل کور مېرمن به د

شې، ګلے ډېر ښۀ هلک دے، تا به 

ډېره خوشحاله ساتى او داسې کشورو 

د اوښکو، اسوېلو او دعاګانو په 

سېورى کښې د کور نه حوېلۍ ته رخصت 

 شوه.

کشورو ته د خپلې ډولۍ ورځ هم 

داسې ياده وه لکه چې د کلونو نۀ د 

ورځو خبره وى او هغه شپاړس کاله 

نه بلکې پرون د حوېلۍ نه  وړاندې

ګلى ټانګې وال د خټو لوټو د يوې 

کوټې کور ته راغلى وى. نواب صېب 

هغه په خپلو لاسو د ګلى ډولۍ ته 

واچوله، ډولۍ ته د ختلو په وخت 

هغې د مور په سپينه پورې داسې په 

ساندو وژړل لکه چې چا په پسه چاړۀ 

حلاله کړى وى. د کشورو په راتلو 



 

زړۀ د خوشحالو نه او باندې د ګلى 

کور د نواب صېب رالېږلى د کشورو د 

 داج د سامان تر خُلې ډک شو.

د سترګو په پړده تېر د کشورو 

وختونه لکه د زړې زمانې د خاموش 

فلم په شان تېرېدۀ، د بخت مينې د 

پېدائش او څۀ موده وړاندې د ګلى د 

ناګهانه مرګ لمحې هم د هغې د 

 تازه وې.يادداشت په پړده لا هغسې 

 "مورې! ........... وا مورې!"

د بخت مينې تېرۀ اواز هغه 

ناڅاپه د خيالونو د دنيا نه واپس 

د حقيقت دنيا ته راوسته، بخت مينې 

خپل دواړه لاسونه د مور د ملا نه 

کړل او خپل سر ئې د مور په چاپېره 

 غېږه کښې کېښود.

"مورې! تۀ نن سحره راسې بيا 

 وبه ئې؟"په کومو سوچونو کښې ډ

هغې د مور نه په نازولى ډول 

تپوس وکړو، کشورو يو سوړ اسوېلے 

وکړو او په غېږه کښې پرتې د بخت 

مينې ګورې او ريښمينې زلفې ئې په 

خپلو لاسو هوارې کړې، د لور سره ئې 

په سينه پورې لږ نور هم راجوخت 

 کړو او هغې ته ئې ووې:

"لورې! زما ټول سوچونه او 

پورې دى، اوس به  فکرونه خو تر تا

له خېره تۀ د خپل کور شې او زما 



 

ټول غمونه به غوڅ شى، د سبا نه به 

تۀ د حوېلۍ مېلمنه شې او څو ورځې 

پس به په سره ډولۍ کښې خپل کور ته 

 لاړه شې"

بخت مينې د مور د جولۍ نه سر 

راپورته کړو، د غټو سترګو په کاڅو 

کښې ئې اوښکې ځلېدې، په غريو 

 ې مور ته ووې:نيولى اواز ئ

"مورې! تۀ ولې ما پورې دومره 

تنګه ئې؟ زۀ د تانه هيڅ چرته نۀ 

 ځم، تۀ نواب صېب ته انکار وکړه"

کشورو زر د لور په خُلۀ لاس 

 کېښودو.

"نه لورې! داسې مۀ وايه، ستا 

دې خوارې مور خو شپاړس کاله د دې 

موقعې انتظار کړے دے، د دومره 

 اوږد انتظار نه پس خو قدرت دا

خوشحالى راوستې ده، دعا کوه چې د 

شمېر دا يو څو ورځې په خېر تېرې 

 شى"

کشورو د ګتو په سر د لور په 

اننګو روانې اوښکې پاکې کړې او 

سترګې ئې بره د کوټې د چت نه پورې 

 په څۀ ناليدى څيز خښې کړې.

بخت مينې چې د مور سترګو ته 

وکتل نو د هغې په وازو سترګو کښې 

تاثر ښکاره شو چې ورته څۀ داسې 

هغې ته داسې محسوس شوه لکه چې هغه 



 

د مور په ګرمه غېږه کښې نه بلکې 

په يوه زړه، يخه او سنګينه مقبره 

 کښې پرته وى.

د بخت مينې ډولۍ چې د نواب 

صېب د حوېلۍ نه ووته نو کوز 

مازيګر وو، شفق په سور کفن کښې 

ځان انغښتے وو او د ماښام سکڼے 

، کشورو ډېره څادر په خورېدو وو

خوشحاله وه، خندا ئې د ورښکو نه 

توئېده، چې نواب صېب زنان خانې ته 

نو کشورو هم اخوا دې راننه وتو، 

د هغۀ په خوا وکتل او رو غوندې 

کمره ورننه وته، نواب صېب په خپله 

ارام کرسۍ کښې اوږد اوږد ناست، 

بلکې ملاست وو، چې کشورو ئې وليده 

غوندې شو، نو اول خو ئې تندے چوڼ 

خو بيا د ځان سره رو رو هوار شو، 

د کنډه بريتونو نه ښکته په ورښکو 

کښې لږ موسکے شو او کشورو ته ئې 

 ووې:

"راځه کشورو، د لور ښادى دې 

 مبارک شه، خوشحاله خو ئې کنه؟"

کشورو خپل دواړه لاسونه په 

خپلو ټوټو کېښودل او په بړق بړق 

 ئې وخندل.

ک وى، "نواب صېب! ستا دې مبار

زما نه زياته خو دا مبارکى ستا 

ده، ټول عمر دې پردۍ لوڼه ډولۍ ته 



 

خېژولى دى، نن دې په وړومبى ځل 

 خپله لور ډولۍ ته واچوله"

 د نواب صېب تندے بيا چوڼ شو.

تۀ څه وئيل غواړې، صفا صفا 

 ووايه"

 کشورو بيا په خندا شوه.

"نواب صېب! نور درته څۀ صفا 

چې د لور  ووايم، ما خو درته ووې

مېلمستيا او رخصتى دې مبارک شه، 

او ....... نواب صېب او، بخت مينه 

ستا هغه لور ده چې تا ماته شپاړس 

کاله وړاندې په ډولۍ کښې د خېژولو 

 نه وړاندې په جولۍ کښې اچولې وه"

نواب صېب يوه لحظه نېغ نېغ د 

کشورو موسکۍ څهرې ته کتل او بيا د 

، پټکے خپلۍ کرسۍ نه اوچت پاڅېدو

ئې د جولۍ نه ښکته پرېوتو او په 

رغړېدو رغړېدو د کشورو تر پشو 

 راغلو.

"تۀ دروغ وے کشورو!، ووايه چې 

 دا دروغ دى"

کشورو په زهر ناکه لهجه کښې 

داسې وخندل، لکه چې چرته په وران 

کنډر کښې بلها شے بلاګانې په يو 

 ځائې په خندا وى.

"نواب صېب! کومې توکاڼې چې تا 

شپاړس کاله وړاندې زما په ماته 

سپينه جولۍ کښې اچولې وې، هغه نن 



 

ما واپس ستا په مخ ومږلې، دا د 

يوې بې وزلې ښځې انتقام وو، چې نن 

پوره شو، ستا نوابى غرورو نن د 

غريبې کشورو په خېرنو پښو 

 ولوغړېدو"

کشورو په پښو کښې پروت د نواب 

صېب پټکى ته لته ورکړه او د کمرې 

ه، نواب صېب ته داسې نه بهر ووت

هغه د کلى په محسوسېده چې لکه 

مينځ کښې بربنډ ولاړ وى او خلق 

راځى او په هغۀ توکاڼې توکى. "اخ 

هو" د هغۀ خُلۀ ګونګه وه، خو په 

وازو سترګو کښې ئې د بخت مينې 

بربنډ تصوير داسې پوخ ولاړ وو، لکه 

چې په سکرين باندې يو نا خوښه 

 ټل" شى.منظر د چا نه په خطا "س

لنۍ بله ورځ سحر چې د نمر او

پلوشې د زمکې په وجود خورېدې، نو 

ورسره دا خبر هم په علاقه کښې 

خورېدو چې نواب شمشېر على خان په 

نيمه شپه کښې خپل ځان په تماچه 

 وويشتو او خودکشى ئې وکړه.

 



 

 انځر ګل
 

غنى ګل چې د کله نه د سترګو 

نظر بائيللے وو نو غريب د کار 

ره خو څۀ پاتې شوے وو چې په روزګا

کور کښې هم بنديوان پروت وو، شپږ 

مياشتې وړاندې چې ناڅاپه د هغۀ د 

سترګو نظر په کمېدو شو نو يو څو 

ورځې خو پرې هغۀ څۀ پروا ونۀ 

لرله، ځکه چې يو خو غريبى وه، 

ډاکټر ته نزدې کېدل د تاوانى 

جوارۍ نه کمه نۀ وه او بل د هغۀ 

ې په يوه مياشت دا خيال هم نۀ وو چ

کښې دننه دننه به هغه داسې په ټپو 

شى چې په سترګو کښې به ئې د رڼا 

 بڅرے هم پاتې نۀ شى.

يو سحر چې ئې سترګې وغړولې نو 

د کټ سر ته ولاړه بختۍ ورته په رڼا 

ورځ د تېر ماښام د سېورى په شان 

ښکاره شوه، د انځر ګل سره لاس 

نيولے چې لوې اسپتال ته لاړو او 

ونه ئې وکړل نو زر اتۀ سوه ټسټ

روپۍ ئې هم ولګېدې او ډاکټرانو 

ورته د لوې اپرېشن ووې، چې په هغې 

هم شل زره روپۍ لګېدې، هغه غريب 

خو دومره ډېرې روپۍ په خپل پنځوس 

کاله ژوند کښې چرته په خوب کښې هم 



 

نۀ وې ليدلې، خفه زهير او نامراده 

کور ته راغلو او په جونګه کښې 

ختۍ غريبې چې د شلو زرو بپرېوتو. 

روپو واورېدۀ نو هغې هم غريبې زړۀ 

ونيوو، د خوارانو په کور کښې داسې 

څۀ څيز هم نۀ وو چې د خرڅون جوګه 

وے، په تېره تېره د انځر ګل يو 

رېډيو وو چې غنى ګل ورته ډېر په 

مينه څو ورځې وړاندې اخستے وو، خو 

هغې هم د درې څلورو سوو نه زياتې 

و يا د شپږو اووۀ سوو نۀ کولې ا

روپو د لرګى هغه لاس ګاډے وو چې 

هغۀ به پکښې په اوړى کښې ائسکريم 

خپل خپلوان کۀ ئې وو هم د خرڅول، 

دې خوارانو نه چوکى چوکى قرض کړې 

وې او د واپس کولو ئې څۀ مخه نۀ 

وه، دا لا ښه وه چې د انځر ګل نه 

علاوه ټول ماشومان ئې په وړوکوالى 

وس به ئې حال نور بد مړۀ وو ګنې ا

وو، ځکه چې هغۀ خود سر مزدورى 

کوله او د ړندېدو نه پس د مزدورۍ 

نۀ وو، په ناز لوې شوى جوګه پاتې 

انځر ګل غريب چې د کور حال وليدو 

نو د لاسو نه ئې مړکى او د غاړې نه 

غليل وغورځولو او د پلار د 

ائسکريمو لاس ګاډے ئې راوان کړو، 

ائې  هغۀ د اس به د غنى ګل په ځ

ښار په کوڅو کښې د "يخ ائسکريم" 



 

چغې وهلې، ماښام چې به ستړے 

ستومانه په کوڅه راننه وتو، نو 

مور غريبه به ورته په ور پورې 

ناقلاره ولاړه وه، د سپېرو سترګو 

دغه ايکه يوه اوښکه وه، په 

دعاګانو ئې غوښتے او په نيازبين 

توب ئې لوې کړے وو، د هغې پرې دا 

پيرزو نۀ وه ولې د ګېډې ورځ خو 

دوزخ هم خشاک غواړى، د اوړو تشې 

پېټۍ چې ورته وخندل نو په ډکو 

سترګو ئې انځر ګل مزدورۍ ته 

ونيوو، د غنى ګل هم هغه د سپينو 

ډکو اولاد او د اخرى عمر همسا وه، 

هغۀ به د ستړى ستومانه انځر ګل مخ 

نۀ ليدو، خو هغۀ چې به په ستړى 

کړو او د ټولې اواز پلار ته سلام و

به ئې د هغۀ په لاسونو ورځې "وټک" 

کښې کېښودو نو د هغۀ ړندې سترګې 

به راډکې غوندې شوې، د څوارلسو 

خستى عمر وى، په دې کالو عمر خو 

عمر کښې دهغۀ په زوې باندې د لاس 

ګاډى زړۀ چاودې مزدورى کله پېرزو 

وه خو مجبور وو، ناڅاپه به ئې د 

ى سره ګيله خُلې نه د يو سوړ اسوېل

وخته، خاونده! ته لوې باچا ئې، خو 

ستا په دې دومره لويه باچاهۍ کښې 

ما دپاره يو شل زره روپۍ نشته چې 

د اپرېشن سوب مې وکړى، بختۍ چې به 



 

د هغۀ د خُلې نه داسې قسمه خبره 

واورېده نو اکثر به ئې وټوکلو، چې 

د انځر ګل پلاره توبه وباسه، د دعا 

ى، د خدائې نه چل هم درته نۀ درځ

څو دا رنګه غوښته کوى، خو غنى ګل 

 به ولوېدو.

"نېک بختې! خلقو ته لکونه 

کروړونه ورکۍ، زۀ خو ترې اپرېشن 

ته يو شل زره روپۍ غواړم چې نظر 

مې راشى او خپله حقه حلاله مزدورى 

 وکړم"

بختۍ به غوږونو ته لاسونه 

 يوړل.

"په هر حال کښې شکر ويستل 

نو بغېر د  غواړىپکار دى، کۀ هغه و

اپرېشنه به نظر درکړى، د کفر ټکى 

 مۀ کوه"

غنى ګل به د هغې خبره اورېده 

 ولې د خپلو ګيلو نه نۀ اوړېدو.

د پشکال يو تاوژن مازيګر وو، 

د اسمان په لمن ناڅاپه ګورې وريځې 

د تڼا او برېښنا سره خورې شوې. 

غنى ګل د کوټې مخې ته په کچه دالان 

تۍ ورسره کوزه کشې پروت وو او بخ

په پېړۍ ناسته وه، په نغرى کښې ئې 

سر ورکړے وو، پوکى ئې وهل، لرګى 

شنۀ وو او سم اور ئې نۀ اخستو، 



 

غنى ګل په اووم ځل هغې ته اواز 

 ورکړو:

"يه نيک بختې! دا چائې يخې 

 شوې، کۀ په نمر دې ايښى دى"

بختۍ د څادر په پلو لوګى وهلى 

وخى لوندې سترګې وچې کړې، يو دوه ټ

 ئې وکړل او جواب ئې ورکړو:

"لږ صبر وکړه، لرګى سم نۀ 

بلېږى او تۀ کوم ډيوټۍ ته روان 

 ئې؟"

غنى ګل چې د کله نه سترګې 

بائيللې وې نو غوږونه ئې نور هم 

تېرۀ شوى وو، د اسمان په ګړز ګړوز 

 کښې ئې هم د هغې خبره واورېده.

"او کنه اوس تۀ هم پېغورونه 

ښېناستم کنه، راکوه، په کور ورته ک

مزدورى نۀ شم کولے ځکه دې د ډيوټۍ 

حق هائې، کۀ خدائې پېغور راکړو، 

رانه سترګې نۀ وے اخستے يا ئې 

دومره څۀ راکړے وے چې اپرېشن مې 

پرې کولے شوے نو نن به داسې د تا 

پېغورونو ته نۀ وم ناست، ما سپېرۀ 

دپاره به د هغۀ په خزانو کښې يو 

 "شل زره روپۍ هم نۀ وى نو

هغۀ به لا نور هم څۀ وې، خو 

بختۍ د پېړۍ نه راپاڅېده او د 

ټينګو چائيو ډکه پياله ئې د غنى 

 ګل په لاس کښې ورکړه.



 

"غلے شه بيا دې ګډې وډې شورو 

کړې، هن، دا چائې واخله، لکه د 

ماشومانو په وړه وړه خبره خفه 

کېږې، تۀ چائې څښه، زۀ دا شے اوس 

ترګې کوټې ته دننه کوم، د اسمان س

ډکې دى، بارانى ګړز ګړوز دے، 

خدائې دې سره زمونږ دکوټې، کچه 

 کوټو ته خېر کړى"

بختۍ بهر ووته خو غنى ګل ته 

ئې د کچه کوټې غم تر غاړې کړو، په 

تېر ژمى کښې ئې هم کوټه په هر 

باران کښې څڅېدلې وه، څو څو ځله 

ئې اراده تړلې وه چې کوټه لېو 

ته  کړى، خو د خورو څښو نه بل څۀ

او اوس دادے پشکال سم نۀ شو 

ورباندې راغلو. بختۍ يو څو زړوکى 

او په غولى کښې پروت جولنګه کټ 

 کوټې ته دننه کړل.

"ما وې چې باد باران دے، دې 

 انځر ګل نن ناوخته نۀ کړو"

د غنى ګل خبره لا په خُلۀ کښې 

وه چې بختۍ زوې ته دعا وکړه او 

دروازې ته روانه شوه، هغه چې د 

ن نه راووته نو د باران غټ غټ دالا

څاڅکى ئې په مخ لکه د تړمو اوښکو 

راپرېوتل، دروازه بيا وډبېده، هغې 

 قدم چاخ کړو.



 

"باران پرې راغلو، جوړ لوند 

 شوے به وى"

هغې د ور زنځير ښکته کړو او د 

ټيم ور ئې دننه راښکلو، د انځر ګل 

په ځائې په درشل پورې يو کټ پروت 

ک پراتۀ وو چې وو، په کټ کښې څو

سپين څادر پرې غوړېدلے وو، په 

څادر باندې ځائې په ځائې سرۀ 

داغونه ښکارېدل چې د باران څاڅکو 

خوارۀ کړى وو، د کټ نه چاپېره يو 

څو نا اشنا کسان ولاړ وو، يو پکښې 

د پوليس په وردۍ کښې وو، بختۍ 

حېرانه ولاړه وه، کله ئې کټ ته کتل 

ټول غلى او کله نا اشنا مخونو ته، 

ولاړ وو، بيا پوليس والا رو غوندې 

راوړاندې شو او په کټ کښې د پروت 

بنده د مخ نه ئې څادر پورته کړو، 

د بختۍ د سترګو په وړاندې په 

سپينو پټو کښې تړلے چې کوم مخ 

ښکارېدو هغه به هغې څنګه نۀ 

پېژندو، هغې د زړۀ د کومې نه بې 

 اختياره چغې کړې.

 "انځرګله!"

 راپرېوته. او په کټ

د انځر ګل د مرګ درېمه وه، د 

غنى ګل په چنه پورې يو څو کټونه 

پراتۀ وو، خلق لاس نيوې ته راتلل، 

غنى ګل هم په يو کټ غلے غم ځپلے 



 

ناست وو، د انځر ګل ناڅاپى مرګ ئې 

لکه چې ملا ماته کړې وه، هغۀ چې د 

کله نه دا سپېرۀ خبره اورېدلے وو، 

ې په ورو نو دغسې ګم سم وو، زړۀ ئ

ورو ژړېدو، ولې د سترګو نه ئې 

اوښکې نۀ توئېدې، هغۀ غوښتل چې په 

چې زړۀ ئې سپک شى، چغو چغو وژاړى، 

خو داسې لګېده چې د سترګو نه ئې د 

کتو سره سره د ژړېدو چل هم هېر 

 شوے وو.

 "د جمعې دعا به وکړو"

چا اواز وکړو او غنى ګل لکه د 

و خود کار مشين لاسونه پورته کړل ا

 بيا ئې ښکته کړل.

"خدائې دې ټول وبخښى، اخبار 

 ليکلى دى چې شپاړس تنه مړۀ دى"

 چا خبره وکړه.

"مړۀ خو شپاړس دى خو د ژوبلو 

هډو شمېره نشته، ډېره غټه چاودنه 

 وه"

 چا جواب ورکړو.

"دا څوک ظالمان دى چې داسې بې 

 درېغه خلق وژنى"

 يو بل کس خبره زياته کړه.

د ګاونډى  "حکومت خو وائى چې

 ملک پکښې لاس دے"

وړومبى کړى بيا ووې، يو بل 

 سړى غلې غوندې وخندل.



 

"حکومت خو به هم دا وائى، غل 

نه غلا نۀ کېږى، نو وائى چې شپه د 

جمعې ده او کۀ د ګاونډى هم پکښې 

لاس وى نو تحفه کېږو دې نه، چې بل 

کره کاڼى اولو نو د ګلونو طمه به 

 نۀ کوو"

ونږ پښتانۀ "او تۀ ښۀ وائې، م

خو حق نا حقه د پردو د سياست له 

سره زار شو، په پردى اور کښې 

 وسوزېدو"

چا پکښې د يو سوړ اسوېلى سره 

 سياسى تبصره وکړه.

"وائى چې حکومت د مړو دپاره د 

 شل شل زره روپو اعلان وکړو"

يو سړى پکښې د موضوع د بدلېدو 

 دپاره ووې.

"ښه........ دا خو نوې خبره 

خبره ده کۀ اخبار ليکلى ده، پخه 

 دى"

 دوېم سړے څوک اخبار ځپلے وو.

"اخبارى خبره نۀ ده، ما بېګاه 

 په خپله په ټى وى اورېدلى دى"

وړومبى کس خبره پخه کړه. غنى 

ګل د ناستو خلقو خبرې اورېدو خو 

پام ئې ورته نۀ وو، د شلو زرو 

روپو د نوم سره ئې پام خبرو ته 

داد سره راوګرځېدو، د شلو زرو د ام

سم ورته د خپلو سترګو د اپرېشن 



 

خبره راياده شوه، د هغۀ په مزغو 

کښې د شلو زرو روپو تکرار شورو 

 شو.

"شل زره روپۍ ......... شل 

 زره روپۍ"

ناڅاپه ئې ټول وجود په رپېدو 

شو لکه ګوزن چې پرې راغلے وى، 

ړندې سترګې ئې لکه د اور د سکروټو 

 سرې شوې، د زړۀ د تل نه ئې د

اوښکو يوه لويه چپه لکه د سېلاب 

راخلاصه شوه او رسا تر سترګو 

 ناګهانه ئې چغې کړې:راغله، 

 "انځر ګله!"

 او په ساندو ساندو په ژړا شو.

 



 

 زړۀ واخله
 

د غلامى قصاب د ځوان جان زوى د 

ناترسه مرګ خبر تر مازيګره پورې 

په ټول کلى کښې خور شوے وو، 

وجلے سلطانے چا په خپل دوکان کښې 

وو، قاتل د دوکان د غوښې چاړۀ د 

قتل د هغۀ ګوګل ته ورکوزه کړې وه، 

غرمې شوے وو، خو قاتل چا ليدلے 

ورځې ځکه نۀ وو چې د غنمو د لوونو 

وې، د نارنجى اسمان په سور تړق 

کښې يو دوکاندار هم غرمه په دوکان 

نۀ تېروله، ټولو به ځان يا خو پټى 

به  ته رسولو او يا کور ته، غلامى

هم وړاندې دوکان په غرمه کښې 

بندولو خو له څۀ مودې راسې چې به 

سلطانى کور کښې روټۍ وخوړه نو 

مازيګر به راغلو او تر  دوکان ته

هم به په دوکان کښې پروت وو. غلامے 

خوشحال وو چې د سلطانى رو رو د 

پلار نيکۀ کار ته ډډه ولګېده، په 

دغه ورځ هم هغۀ دولس بجې دوکان 

حواله کړو او وختى مازيګر  زوى ته

ورته لالى ټانګې والا کور ته خبر 

راوړو چې سلطانے چا ووژلو، نيم 

کلے د غلامى د دوکان مخې ته راټول 

وو، د پوکۍ نه حوالدار سره د دوه 



 

سپايانو موقعې ته رارسېدلے وو، 

غلامى چې د ځوانى مرګ سلطانى غټ کټ 

وجود په وينو کښې خړوب وليدو نو 

 ئې راکېښو. په مخ سر

ګلنار چې به سحر کښې اسپتال 

ته تله نو د کلى بازار به لا بند 

وو او چې چوټى به وشوه او واپس به 

راتله نو هم به ټول بازار بنګړى 

بنګړو پروت وو، ولې يو دوکان داسې 

وو چې هغه به په سحر کښې هم له 

وخته پرانستے وو او په غرمه کښې 

د  به هم نۀ بندېدو، دا د غلامى

غوښې دوکان وو چې په دغه دواړه 

وختونو کښې به پرې سلطانے ناست 

وو، چې ګلنار به تېرېده نو دے به 

ددوکان مخې ته ولاړ وو، د هغې 

قدمونه به ئې شمېرل، چې رانزدې به 

شوه نو سترګې به ئې د هغې په وجود 

داسې وګنډلې چې ټول به سترګې 

سترګې شو، په شورو کښې خو به 

ۀ په نېغ نېغ کتو ګلنار د هغ

قارېده، ولې چې رو رو هغه پوئې 

شوه چې سلطانے يو بې ضرره بنده دے 

او تش د هغې ديدن ته ودرېږى نو د 

هغې غصه لږه کمه شوه او څۀ موده 

پس خو د سلطانى د غټو غټو سترګو 

په زړۀ محويت او محبوبيت د هغې 

کښې هم د نازکو جذبو کرونده وکړه، 



 

نتظار شورو هم بې اختياره اهغې 

کړو چې کله به د هغۀ د دوکان مخې 

ته تېرېږى او د سلطانى د لېواله 

سترګو په حصار کښې به راځى، هغه 

په غېر محسوس انداز کښې د سلطانى 

د مئينو سترګو مقناطيس ځان ته 

اوس به هغې هم د سلطانى د راښکله. 

خوږ نظر جواب د سترګو په موسکا 

ار ته کښې ورکولو، سره د دې چې ګلن

ښه پته وه چې د دې قيصې څۀ انجام 

نشته، ځکه چې هغه د يو تعليميافته 

کورنۍ جينۍ وه او په خپله هم 

تعليميافته وه او د نرسنګ کورس ته 

به د تحصيل اسپتال ته تله، بل طرف 

ته هغه يو بې تعليمه جټ او کسبګر 

وو، د دواړو په خپلو کښې هېڅ جوړ 

کومه  نۀ وو، ولې بيا هم خدائې خبر

جذپه وه چې ګلنار ئې په سلطانى 

 قصاب مهربانه کړه.

په دغه ورځ هم هغه د اسپتال 

نه واپس راتله، ټکڼه غرمه وه، ټول 

بازار خوشې پروت وو، يو دوه سپى د 

سلطانى د دوکان مخې ته پراتۀ، 

سپکېدو، دوکان پرانستے وو خو 

سلطانے د خپل معمول مطابق د دوکان 

ى ته ولاړ نۀ نه بهر د دېوال سېور

وو، ګلنار د هغۀ د لېدو په تکل د 

دوکان مخې ته پښه نيولې شوه، 



 

سلطانے په دوکان کښې په خپل تخت 

خوبولے پروت وو، داسې ښکارېده چې 

غريب ته د هغې په انتظار کښې خوب 

جوټه ورکړې وه، خدائې خبر چې د 

ګلنار په زړۀ کښې څۀ راغله چې 

ۀ وړاندې وروستو ئې وکتل او د هغ

دوکان ته وروخته، د هغې په ښکالو 

د نيم ويښ او نيم اودۀ سلطانى 

سترګې چې وغړېدې نو د حېرانتيا نه 

ئې د سترګو سره سره خُلۀ هم وازه 

پاتې شوه، هغۀ چرته په خوب کښې هم 

ګلنار د خپل دوکان دننه نۀ وه 

ليدلې، دواړه سترګې ئې ومږلې او 

په خپل تخت نېغ کښېناستو، حېرانې 

ګې ئې د هغې په سترګو کښې داسې ستر

ګنډلې وې لکه چې د عمر تنده 

ماتوى. ګلنار هم د يو بې اختياره 

جذبې د لاندې د هغۀ دوکان ته 

راوخته خو زړۀ ئې لکه د پاڼې 

رپېدو، د سلطانى د لېواله سترګو 

اثر لا هېبت زده کړه، د خُلې نه ئې 

 په هېبت کښې ووتل:

 "غوښه شته دے؟"

غې د شيرينې خُلې سلطانى چې د ه

نو زر  نه د غوښې فرمائش واورېدو

 ئې چاړې ته لاس کړو.

"غوښه ډېره، څومره درکړم بى 

 بى!"



 

 ګلنار غوښه کله اخسته.

"غوښه نه ........ اينه 

 راکړه"

د ګلنار په دې غوښتنه د هغۀ 

په سترګو کښې مايوسى خوره شوه، 

هغۀ د شرمندګۍ نه سترګې ښکته کړې 

 ووې:او رو غوندې ئې 

 "اينه خو ختمه شوې ده"

ګلنار ته ئې لکه چې نور هم 

خوند ورکړو، سترګې ئې د شوخۍ نه 

وځلېدې، د هغۀ سادګى ئې سمه لکه 

 زړۀ ته کوزېده.

 "ښه نو بيا زړۀ راکړه"

هغۀ پورته د ګلنار په شوخو 

سترګو کښې وکتل او په تندى راماته 

 يخه خوله ئې په لستوڼى پاکه کړه.

 کړے دے""زړۀ خو مې در

ګلنار د هغۀ په دې بېباکه 

يخې بيرې سرۀ شوه، جواب لکه د 

سترګې ئې له حجابه ټيټې کړې او رو 

 غوندې ئې هغۀ ته ووې:

"په خُلۀ خو هر څوک زړۀ ورکوى، 

کۀ راکوې ئې نو په رښتيا ئې 

 راکړه"

ګلنار په دې خبره سلطانے د 

داسې ويشېدو لکه چې شيبره تبه پرې 

مخ ئې تر غوږونو سرو شو  راغلى وى،

او سترګې ئې لکه د سکروټو بلې 



 

شوې، په پردى غوندې ډډ اواز ئې 

 ګلنار ته ووې:

"چې په رښتيا ئې درکړم نو زما 

 مينه به ومنې؟"

ګلنار په سترګو کښې يو شوخ 

غوندې چېلنج نيولے د هغۀ سترګو ته 

کتل، لکه چې وائى "پرېږده په 

" رښتيا څوک چاته زړۀ کله ورکوى

ناګهانه هغه وشو چې د ګلنار په 

خوب او خيال کښې هم نۀ وو. سلطانى 

په لاس کښې نيولې چاړۀ پورته کړه، 

په ګلنار ئې يو پوخ او خوږ نظر 

واچولو او د بجلۍ د پړق په شان ئې 

دومره په صفايۍ سره ګوګل ته کوزه 

کړه چې په ګوګل کښې پروت د زړۀ څۀ 

برخه خو ئې هغې په خپلو سترګو 

ليده، هغه چې د تخت نه زمکې ته و

پرېوتو نو په سترګو کښې ئې د 

کاميابۍ ځلا او په موسکو شونډو ئې 

څۀ نيمګړې خبره وه، شايد چې هغۀ 

ګلنار ته وئيل غوښتل چې "هن، زړۀ 

 واخله"

د سلطانى قتل فائل هم څۀ موده 

پس د نامعلوم قاتل په نامه بند 

شو، ګلنار لا تراوسه ژوندۍ ده، هغه 

نوکرۍ نه ريټائر شوې ده او د 

لاتراوسه د پلار په کور ناسته ده، د 

هرې جمعې په شپه هغه هديرې ته 



 

ضرور ځى او هلته په يو وران غوندې 

 زوړ قبر ډيوه ضرور بلوى.

 



 

 تنده
 

يو خواته د ياړ د مياشتې 

لېونۍ ګرمى او تاودۀ سپېرۀ بادونه 

او بل خوا د بجلۍ ناروا لوډ 

دېوالونه داسې شيډنګ، فرشونه او 

تاؤدۀ لکه وسپنه چې د بټۍ نه 

رااوزى او کټونه داسې تړم لکه چې 

تبې نيولى دى، الفت ته داسې 

محسوسېده لکه چې هغه په خپله کوټه 

کښې نه بلکې په سور تنور کښې پرته 

وى، خوله ئې د سر نه تر پوندو په 

ټول بدن بهېده، ټول وجود ئې مالګه 

په لوند مالګه کېدو، د کټ بوڼ ئې 

وجود لکه د سکروټو لګېدۀ، تنده ئې 

لا نۀ ماتېده، لحظه په لحظه د کوټې 

په ګُټ کښې پروت سور منګى ته تله 

او ډک کټورے اوبۀ ئې څښلې ولې سود 

ئې نۀ کېدو، د بجلۍ د تلو راتلو د 

لاسه فريجونو هم کار پرېښے وو، 

ګرمۍ خو د ډېرو ورځو نه چکونه 

نوې خبره لګول او لوډ شيډنګ هم څۀ 

نۀ وه خو هغه کله هم داسې تنګه 

شوې نۀ وه لکه نن چې ناقلاره وه، 

يو ځل خو ئې بهر دالان ته د وتو 

اراده وکړه خو لا وتې نۀ وه چې د 

پلار د خراشکى تېز اواز ئې تر غوږو 



 

شو، هغه غريب هم جوړې ګرمۍ ځپلے 

دالان ته راوتے وو، اوس خو هغه لا 

، ځکه چې په کوټه کښې بنديوانه شوه

د پلار مخې ته خو بې لوپټې تلے نۀ 

شوه او نن خو لوپټه څۀ چېد تن 

اغوستې نرۍ د ويل جامې هم هغې ته 

 په خپل وجود پورې درنې لګېدې. 

"شکر دے چې د سکول چوټيانې 

 شوې او د برقې نه خلاصه شوم"

الفت هغه د ځان سره وګوڼېده. 

ته پلار صرف په دې شرط هائى سکول 

لې اجازت ورکړے وو چې په کښې د داخ

بنده برقه کښې به ځى راځى، هغه په 

ټول سکول کښې يوازې جينۍ وه چې په 

شټل کاک برقه کښې به تله او ولې 

 نه اخر سيدان وو، څۀ ټوقه نۀ وه.

الفت ته خوب ورتلو خو د ګرمۍ 

او د خولو دلاسه په کټ کښې اوړېده، 

راوړېده، بېګانۍ شپه ئې هم ټوله 

وه، د بېګانۍ شپې تصور  شوګېره کړې

ئې څۀ دماغ ته راغلو چې ناڅاپه ئې 

زړۀ په درزېدو شو، حلق ئې وچ شو 

او وجود ئې ميږى ميږى شو، د بدن 

ټوله وينه ئې لکه چې مخ ته 

ه تراغونډه شوه، ناګهانه ئې منګى 

پښې منډه کړه او يو ډک پښې ابلې 

کټورے اوبۀ ئې له ستونى تېرې کړې، 

ې واره درزېدو، د زړۀ ئې لا هغسې ب



 

منګى د خوا نه چې پاڅېده نو بې 

اختياره ئې لاسونه پورته کړه او 

يوه اوږده ستومانى ئې وويسته، 

ناڅاپه ئې نظر په مخامخ لګېدلى د 

زوړ سينګار مېز په خړه شيشه 

پرېوتو، نظر ئې په شيشه باندې خښ 

غوندې شو، هغې وړاندې هم په دې 

ه خړه شيشه کښې څو څو ځله ځان ت

کتلى وو، ولې نن چې ئې په کومه 

زاويه ځان په شيشه کښې وليدو هغه 

څۀ نوې غوندې وه، په هغې نن د يو 

ښکلى او رنګين راز انکشاف غوندې 

وشو، د هغې حېرانې سترګې په شيشه 

خښې وې خو نظر ئې څۀ بل څۀ ليدل، 

خړه شيشه د هغې په د سينګار مېز 

تصور کښې لکه د سينما د سکرين 

ره شوه، په خپلو کښې ګډوډ او راښکا

لړزانده، دوه ناجاڼه شان عکسونه، 

لکه سېورى دوه بې مخه وجودونه، 

ورسره يو څو مبهم شان، بې لفظونو، 

شان اوازونه،  بې مطلبه، بې معنى  

الفت په ټول وجود باندې زيګ زيګ 

شوه، دواړه سترګې او دواړه لاسونه 

ئې زر ښکته کړل لکه چې په خپله 

ويستو ستومانه شوې وى،  ستومانۍ

لوپټه خو ئې په کټ کښې پرته وه، 

دواړه لاسونه ئې بې اختياره په 

سينه وتړل، لکه چې ځان د خپله 



 

ځانه پټوى، خو نمر په ګُته کله 

پټېږى، هغې بې اختياره خپل نوى 

عکس ته په هره هره زاويه کتل او 

په هره زاويه ورته خپل حسن په نوى 

غه د وخت او د رنګ کښې څرګندېدو، ه

لمحو له قېده بې نيازه د شيشې 

وړاندې ولاړه وه، د پکى د غرېدو 

اواز هغه واپس د خود دنيا ته 

راستنه کړه، د بلې کوټې نه ئې مور 

هم پلار ته نارې کړې چې راځه بجلى 

راغله، الفت په خړه شيشه اخرى نظر 

واچولو، په شيشه کښې د هغې ټول 

څومره عکس خونۀ ښکارېدو، ولې چې 

وو هغه ټول ښکارېدو، هغه د ضرورى 

سينګار مېز نه په ډډه شوه او بې 

مجاله په کټ کښې په درز پرېوته، 

باد ئې پکے په پوره رفتار تاوېده، 

ګرم وو خو د هغې په لوند خوشت 

وجود داسې لګېدو لکه چې د اباسين 

د غاړې رالوتےوى. بېګاه هغه په 

غولى کښې پکى ته اودۀ وه او مور 

لار ئې بره په کوټه پراتۀ وو، د پ

هغې سترګې دکوټې په تازه چونه شوى 

چت لګېدلې وې، ناڅاپه ورته د کوټې 

چت لکه د سينما په سکرين کښې بدل 

شو او په دې سکرين باندې هم هغه 

تت تت توربخن تصويرونه بيا 

راښکاره شول، په خپلو کښې ګډوډ او 



 

لړزانده دوه ناجاڼه شان 

رى دوه بې مخه عکسونه،لکه سېو

ورسره يو څو مبهم شان، وجودونه، 

شان  بې لفظونو، بې مطلبه، بې معنى  

اوازونه، د الفت په وجود بيا ميږى 

خوارۀ شو، هغې سترګې پټې کړې، خو 

د خيال سترګې نۀ پټېږى، نۀ 

ړندېږى، هغه په اړخ واوړېده، خو 

پام ئې بدل نۀ شو، په سينه کښې ئې 

غوږونو ئې زړۀ داسې درزېدو چې تر 

درزا راتله، هغې په زړۀ لاس 

کېښودو، د لاس په لمس ئې د زړۀ 

درزا خو څۀ کمه نۀ شوه چې ساه ئې 

هم بده بده شوه، د لمس خواږۀ زهر 

ئې په نس نس کښې خوارۀ غوندې شو، 

هغه بې خوده شوه، د بڼو شپول ئې 

په سترګو باندې دروند غوندې شو، 

 نيم کښو سترګې ئې نشه شوې، ګلابى

غوندې شوې، واړه حسونه ئې په سينه 

پروت د يو لاس په نرم لسم کښې را 

يو ځائې غوندې شو، په ټول وجود 

کښې ئې نرۍ څړيکې شوې او بيا ئې 

ورو ورو ټول وجود يوه خوږۀ څړيکه 

 شوه.

الفت چې د کوټې ور لرې کړو او 

دالان ته رااووته نو بهر دنيا بدله 

ځو وه، اسمان د اوښانو اوښانو وري

نه ډک وو، د دې اوښانو قافلې د 



 

اسمان په دشته خورېدې او د زمکې 

په دشته درنګ ساعت له ورېدې، الفت 

د ځان سره سوچ کولو چې کۀ باران 

کې زړۀ خو به نۀ وى نو د تږې زم

پړق وچوى، ناڅاپه غټ غټ څاڅکى 

راورېدو، هغې بې اختياره لاس د 

باران څاڅکو ته ونيوۀ، يخو څاڅکو 

تلى سره سره ټول وجود يخ ورته د 

کړو، هغې يو پوخ نظر د مور او پلار 

د کوټې په بند ورو واچولو او د دې 

نه وړاندې چې ور د سينما په سکرين 

کښې بدل شوے وے، هغې په دواړو 

سترګو لاسونه کېښودل او د باران 

 شېبې ته ورغاړه وته.

 



 

 ځنګل
 

د شفق لاسونه د رڼا په وينه 

ې بدرنګ څادر د ککړ وو، د تورې شپ

هغۀ د کور په ويړ انګڼ لا پوره خور 

شوے نۀ وو، خو د ماښام سپېرۀ لړه 

د هغۀ د کور په دېوالونو راکوزه 

شوې وه، رخصتېدونکى نمر خپلې 

الوانې پلوشې په خپل موټى کښې 

راټولې کړې وې، د روژې د ماتېدو 

وخت وو او ټول خلق د روژه ماتى 

تلو، د دپاره خپلو خپلو کورونو ته 

ګُو ګُو د غږ سره سم په هر کور کښې 

وړو لويو روژه اته کړه، خو نه، په 

هر کور کښې نه، نن پوره درېمه ورځ 

وه چې د هغۀ کور ته د ګُو ګُو اواز 

خو راتلو، خو د هغۀ او د هغۀ د 

کور د خلقو روژه نۀ ماتېده، هغه 

او دهغۀ د کور ټول خلق د لوږې 

ن پراتۀ تندې نه نيم ځانه او مړغېژ

هغه د خپل جولنګه کټ نه ښکته وو، 

ژوبل پروت وو، سپينه ږيره او سپين 

سر دواړه ئې په خپله وينه داسې 

رنګ وو لکه چې چا نکريزې ورکړى 

وى، لاسونه، پښې او جامې ئې هم په 

وينو او خاورو لړلې وې، په خړو 

خړو سترګو کښې ئې لا ساه غړېده، 



 

ې ځکه چې لحظه پس به ئې لړه نېول

سترګې د شېربانو او شېرينۍ په لور 

پورته کړې، هغه دواړه هم د درې 

ورځو په فاقه په انګڼ کښې د دېوال 

خواته نيم ځانه پرتې وې. عجب خان 

خو په وړومبۍ ورځ په کوټه اوړېدلے 

وو او پښې ئې سپکې کړې وې، مشکڼه 

او رڼاګۍ خو دوه ورځې په انګڼ کښې 

خو  کاواکې ګرځېدې چې دا څۀ اوشو،

نن سحر لکه چې دواړه د لوږې نه 

مجبوره شوې او خپله مخه ئې وکړه. 

شېرينۍ د هغۀ د مينې شېربانو او 

په پړى تړلې وې، هغۀ چې به د 

دواړو بې وسى ليده نو د زړۀ نه به 

ئې د دړد څړيکه تر سترګو راغله، 

خو دې څړيکې ځان سره د اوښکو چپه 

نۀ راوړه، د وينې سره د هغۀ په 

کښې لکه چې اوښکې هم ختمې وجود 

د ګُو ګُو په اواز هغۀ په شوې وې، 

خپلو تراړو شونډو ژبه ووهله، ژبه 

ئې داسې وچه وه کله د خزان پاڼه 

 چې وچه وى.

ګل محمد د مور پلار مشر زوې 

وو، د ماشوموالى نه ډېر نيازبين 

او د مور پلار د سترګو تور، د زړۀ 

ټکور وو، داسې نۀ وه چې ګنى د مور 

پلار يو زوې وو، کشر ورور ئې هم وو 

او غړې خوېندې هم، خو د ګل محمد 



 

غوندې نازونه بل د چا هم نۀ وو، د 

هغۀ هر شے د نورو نه په فرق وو، 

خوراک څښاک، جامه پېزار، هر څيز 

او د نورو نه بيل، د  ښۀ اعلى  

چترالى واسکټ جېبونه به ئې هر وخت 

د بادامو، چلغوزو، د ميوو او د 

نه ډک وو، غلېل به ئې په  پستو

غاړه وو او د کلى په لارو کوڅو کښې 

به په يو درز ګرځېدو، د نيازبين 

توب اثر ئې په مزاج باندې څرګند 

ليدے شو، هغۀ چې به په کوم څيز 

ګوته کېښوه نو دنيا به په بله 

واوړېده خو هغه به د خپلې خبرې نه 

نۀ اوړېدو، چې زلمے شو نو ضدونه 

هم هغه وو خو  او نازونه ئې

اندازونه ئې بدل شو، په تربورانو 

کښې په يوه پېغله مئين شو او زړۀ 

ئې پرې داسې بائيلو چې مور پلار ته 

ئې کرښه راښکله چې کۀ وادۀ کوم نو 

د زرمينې سره به کوم ګنې تر مرګه 

به د وادۀ نوم نۀ اخلم، مور او 

پلار ئې په جرګو، په مرکو د هغۀ 

وغوښتو، خو هغه  دپاره د زرمينې لاس

د وړوکوالى نه د خپل ترۀ د زوې په 

د هغۀ څۀ پروا نوم وه، تربورانو 

لرله، پوټ انکار ئې وکړو، د 

زرمينې کشره خور ګل مينه ئې په 

خوشحالۍ ورکوله خو ګل محمد د دې 



 

کله عادت وو، دا د هغۀ د ژوند 

وړومبے تيندک وو، د انکار نه پس 

و خو څۀ موده خو لېونے لېونے ګرځېد

د زرمينې د وادۀ نه پس ئې زړۀ قلار 

شو او يو بل کار ته ئې مخه شوه، 

په وطن کښې د ازادۍ تحريک روان 

وو، هغه د خپل کلى د يو څو نورو 

زلمو سره په دې تحريک کښې داسې 

شامل شو چې هر څۀ ئې هېر کړل، سرې 

جامې به ئې اغوستې وې او د ملګرو 

ر د کوسره به په کلو کلو ګرځېدو، 

او د جېل فرق ئې ختم شو، دوه دوه 

کاله به د انګرېز په جېل کښې 

بنديوان وو، خلاص به نۀ وو چې بيا 

به بنديوان شو، مور او پلار دواړه 

تورو ئې د سرې ډولۍ په ارمان 

خاورو ته لاړ، خوېندې ئې ټولې وادۀ 

شوې او ورور ئې هم خپل کور اباد 

کړو، هغۀ هاغسې د مور پلار په زوړ 

ر کښې ژوند کولو، کشر ورور خان کو

محمد ورسره دېوال په دېوال 

اوسېدو، خو د هغۀ سره ئې تعلق نۀ 

ساتلو. ګل محمد سپين زړے او ساده 

سړے وو، خو خان محمد لالچى او کينه 

ور وو، د هغۀ ګل محمد سره دا کينه 

وه چې پلار خپل زوړ کور هغۀ ته 

ورکړے وو، هغۀ زړۀ ته دا خبره 

و ګل محمد سره ئې دا اچولې وه ا



 

خو ګل محمد د هغۀ هېڅ پتنه پالله، 

پروا نۀ لرله، هغه په خپل کور کښې 

يوازې نۀ وو، هغه په خپل کور کښې 

د خپلو ګڼو بې زبانه بچو سره خوښ 

وو، چېلۍ، چرګې، چرګان، کونترې او 

نور ګڼ مارغان د هغۀ د اخرى عمر 

ملګرى وو، هغۀ به هر څۀ ساتل خو 

چيلے کله هم نۀ ساتلو، چيلے به ئې 

به هغۀ ته د خپل ورور خان محمد 

غوندې ښکارېدو چې د هغۀ کور ته غل 

وو، ورور د هغۀ ډېر بدى شو خو په 

خوېندو هغه ډېر مئين وو، دا بيله 

خبره وه چې خوېندې ئې ټولې د کلى 

نه بهر وادۀ وې، خو په کال اختر 

به هغه د خوېندو کره ضرور تلو، د 

خان محمد نه زيات په خوېندو هم د 

ګل محمد سترګې سړېدې، د دې يوه 

وجه خو د خان محمد بې خوندى وه او 

بله د ګل محمد مينه او د هغۀ 

ميراته ورځ او په تېره تېره د هغۀ 

مشره خور به د هغۀ په يوازې ژوند 

منتې زارۍ به ئې ډېره ترسېده، 

ورته کولې چې وروره اوس کمزورے 

کونډه ښځه ئې، راځه زما سره شه، 

يم په يو بل به مو زړۀ جوړ وى، خو 

ګل محمد چې خپل غېرت او پښتو وچ 

کړے وو، هغه د خور په کور کله 



 

دېره کېدو، هغه په خپل غوجل کښې 

 خوښ وو.

چې رمضان شورو شو نو هغۀ د 

روژو طاقت نۀ لرلو، خو چرې په عمر 

کښې ئې روژه نۀ وه پرېښودې، نو 

اسو اوس به ئې څنګه پرېښوه، د 

مياشت په ختمېدو وه، شپه يخه شوې 

وه، هغه په نرى ځان کښې په خپل 

ې تېر انګڼ کښې اودۀ وو، کله نه چ

کال په مخه زلزلې راغلې وې، نو 

د هغۀ د کوټې څملاستل پرېښودى وو، 

زلزلې له ويرې ئې ټول ژمے په غټه 

بړستن کښې په دالان کښې تېر کړے 

ګوګو چې وغږېدو نو وو، د پيشمنى 

غه له خوبه راويښ شو، خو وجود ئې ه

د کټ نه د پاڅېدو نه انکارى غوندې 

وو، لاسونه پښې ئې من من درانۀ وو، 

ګس اړخ ته وجود ئې بيخى اودۀ وو، 

لکه چې فالج پرې راغلے وى، هغۀ 

ډېر کوشش وکړو چې د کټ نه پورته 

شى خو وجود ئې لکه د کاڼى د خپل 

يو ځلې ئې زور ځايه نۀ خوزېدو، 

و چې په ډډه واوړى او دا وار وکړ

ئې وجود د کټ نه ښکته راپرېوتو او 

سر ئې زمکې ته راغلو، د سر نه ئې 

وينو دارې وهلې، د هغۀ په سترګو 

کښې د بې وسۍ اوښکې او د سر وينې 

سره ګډې وډې شوې، د پيشمنى د 



 

بندېدو ګوګو چې ئې تر غوږ شو، نو 

په زمکه پروت، په وينو لړلے په 

ې دروژې نيت وتړلو، خو تشه ګېډه ئ

خبر نۀ وو چې هغه تر ماښامه نه، 

 تر ژونده د روژې نيت تړى.

ګل محمد سترګې وغړولې، هغۀ ته 

داسې محسوس شوه چې څوک ورته د سر 

په ويښتو کښې په مينه مينه نرمې 

نرمې ګوتې وهى، هغه د هوش او بې 

هوشۍ په بريد ولاړ وو، د هغۀ وچ 

نرے حلق او سپور ستونى نه يو 

 غوندې اواز پورته شو.

 "مورګۍ، مورګۍ"

هغه د ځان سره ګوڼېدو او د 

هغۀ په ويښتو کښې د نرم لمس نشه د 

هغۀ په ټول وجود خورېده، د هغۀ د 

ګوڼېدو په جواب کښې د "مے مے مے" 

اواز د هغۀ غوږونو ته راغلو، هغۀ 

خپلې مړاوې مړغېژنې سترګې د اواز 

 په لور کږې کړې، شېربانو خدائې

خبر څنګه خپل پړے شلولے وو او د 

هغۀ خواته راغلې وه، هغې خپله يوه 

پښه پورته کړې وه او د ګل محمد په 

سپينو ويښتو کښې ئې داسې ورو ورو 

خوزوله لکه په ماشوموالى کښې چې 

به مور هغۀ ته په ويښتو کښې د 

خپلو ګوتو ږمنځ وهله، د هغۀ وازې 

سترګې هم د مينې نه ډکې شوې او 



 

چې هغۀ خپلې ستړې سترګې پټې کله 

کړې نو د هغۀ په بڼو دوه رڼې 

 اوښکې ځلېدې.

 



 

 مينه ګل
 

مينه ګل زما د ترور لور وه، 

ښکلې، خنده رويه او مينه ناکه 

مينه ګل په رښتيا چې مينه مينه او 

ګل ګل وه، خپل نوم ئې کوثر وو خو 

وړو لويو ټولو به ورته د مينې نه 

خوېندو  مينه ګل وې، هغه په وروڼو

کښې له ټولو مشره وه، زمونږه ترور 

کونډه وه خو ډېره همتناکه ښځه وه، 

د خاوند د مرګ نه وروستو ئې د 

شپږو ماشومانو بچو پالنه ډېر په 

ناز، خيال او ويښو سترګو کړې وه، 

په اولاد کښې ئې يوه مينه ګل داسې 

وه چې لږه لويه وه او مور سره ئې 

ماشومان لاس کولو، ګنى نور خو ټول 

وو، په سخت وخت کښې ترې ټول 

خاندان ځان په ډډه کړے وو، يو 

ورسره ښۀ وو، زمونږ د کور تعلق 

ځکه چې يو خو مونږ سره دېوال په 

دېوال په چنه پورې اوسېدل او بل 

زما د مور او د ترور خپلو کښې 

مينه په رښتيا لکه د "ابۍ راوړو" 

وه، زما زيات وخت به د خپل کور په 

ترور په کور تېرېدو، د دې  ځائې د

وجه دا وه چې يو خو زۀ د مور پلار 

يوازې اولاد ومه او په کور کښې 



 

ماسره د لوبو څوک نۀ وو او بله 

غټه وجه دا وه چې د ترور کره مې 

مينه ګله وه، مور مې خاندى چې د 

مينه ګل سره زما مينه د هغې ورځې 

وه چې کله هغې زۀ په وړومبى ځلې 

ښکل کړے وم، چې په  په اورڼى کښے

ښۀ بد پوئې شوم نو د هغې په لمن 

پسې به داسې ګرځېدم لکه چې ساه مې 

په هغې کښې وه، چې هغه به د کور 

په کار روزګار لګيا وه، نو د پلو 

پيسکه به ئې زما په لاسو کښې وه، 

کله کله چې به هغې د مشين کار 

کولو، نو ما به د لاسو په پياله 

و او د هغې مخ کښې خپل مخ نيولے و

ته به مې کتل، د زړۀ نه زړۀ ته لار 

وى، هغه هم په ما ډېره مئينه وه، 

په کور کښې زما همزولى د هغې خپل 

وروڼه هم وو، خو څومره مينه چې 

هغې ماته راکوله، دومره ئې هغو ته 

نۀ ورکوله، اکثر به ئې زۀ په غېږه 

کښې راونيوم او په سر کښې به ئې 

اوړى په لويو راته تېل اچول، د 

غرمو او د ژمى په يخو شپو کښې به 

نو ئې د ځان سره څملولم او د پيريا

ښاپېرو قيصې به ئې راته کولې. غرض 

دا چې زۀ او مينه ګل د يو بل لېلا 

مجنون وو، ترور به مې کله کله مور 

ته په خندا ووې چې د دې دواړو 



 

دومره مينه خو کله کله ما يروى چې 

ى کور شى، نو د سبا مينه ګل د پرد

دې دواړو به څۀ حال وى، رښتيا خو 

دا ده چې هغه وخت زۀ هډو د پردى 

کور په مطلب نۀ پوهېدم ځکه چې زۀ 

د اتو او مينه ګل د شپاړسو کالو 

 وه. 

تېرېدو، لږه موده پس مينه وخت 

ګل لسم پاس کړو او په کور 

کښېناسته، زۀ په پينځم جماعت کښې 

ښې وړومبے وم چې زما په قلار ژوند ک

کاڼے راپرېوتو، يوه ورځ څۀ نا 

اشنا غوندې ښځې زما د ترور کره 

راغلې او ماښام مې واورېدو چې 

مينه ګل پسې رشته راغلې ده او هلک 

د ټولو خوښ دے، تر دې وخته زۀ د 

دې خبرې په اهميت نۀ پوهېدم، څو 

ورځې پس هم هغه ښځې بيا راغلې او 

 د سرو زرو ګوته پهمينه ګل ته ئې 

لاس کړه، مور مې وې چې مينه ګل 

شهسوار ته په نامه شوه، ما به د 

دې کوژدن هم څۀ ډېره پروا نۀ وے 

لرلے، خو کۀ مينه ګل رانه پټ پټ 

په ګنګوسو کښې د شهسوار په بابت 

تپوسونه نۀ کولے، هغه څنګه دے، 

هغۀ تاسره خبرې وکړې او کۀ نه، 

هغه ستا خوښ شو او کۀ نه، په 

هغې دومره دلچسپى په شهسوار کښې د 



 

هسې هم د ما بيخى ښه نۀ لګېده، 

کوژدن په ورځ چې ما شهسوار وليدو، 

نو خوښ مې نۀ شو، تور سکڼے رنګ، 

اوږده پوزه او لنډه ونه، په هغۀ 

کښې ماته داسې هېڅ نۀ ښکارېدو چې 

مينه ګل ئې زما نه په شرمېدو 

شرمېدو تپوسونه کول، چرته زما سره 

مينه ګل او  سپينه او دنګه لوړه

چرته لکه د سوزېدلى وګى په شان 

شهسوار لالا، زما هغه بيخى خوښ نۀ 

شو او په جار مې ټولو ته وويل چې 

زما خوښ نۀ دے، مينه ګل چې 

واورېدو په ژوند کښې وړومبى ځلې 

زمانه خفه شوه، زۀ په دې لا 

وقارېدم، چې هغه د يو داسې سړى په 

سر مانه خفه وه چې په خپله ئې لا 

ليدلے هم نۀ وو، ماته هم دومره 

غصه راغله چې تر کومې هغې په خولا 

نۀ کړم، د کور په لور نۀ ورتلم، د 

يوه وګرځېده،  وخت پايه لږه نوره

ورځ مې واورېدو چې د مينه ګل د 

وادۀ نېټه مقرر شوه، دغه ورځو کښې 

هغه ډېره نا وزګاره وه، ټوله ټوله 

ورځ به ئې په مشين د خپل وادۀ سرې 

او شنې جوړې ګنډلې، دهغې نه چې به 

وزګاره شوه نو هم به د ائينې مخې 

ته ولاړه اکثر په سوچونو کښې ډوبه 

وه، ماسره خبرو ته هغې سره وخت 



 

قدرې نۀ وو، زۀ په ټول وجود 

سوزېدم خو هغه زما د حال نه بې 

خبره وه، ماته د هغې د دې بې 

نيازۍ ذمه وار شهسوار لالا ښکارېدو، 

ې کرلو رېبلو کښې د وادۀ زما په د

ورځ راغله، تر دې وخته زۀ په دې 

خبره پوره پوره رسېدلے وم چې مينه 

ګل د همېشه دپاره زمانه بيلېږى. د 

وادۀ په ورځ زما همزولى ټول د 

وادۀ په تماشو او دستورونو کښې 

مشغول وو او زۀ د کور په يو ګټ 

کښې خاموش ناست وم، ماته داسې 

مينه ګل جنازه ښکارېده لکه چې د 

تياره وى او په جنج راغلى خلق هغه 

زمانه تورو خاورو ته وړى، ناڅاپه 

په جنج کښې چا بې واره ډزې شورو 

کړې، د ډزو سره سم يو ناوياته 

خيال لکه د بجلۍ په شان زما په 

دماغ کښې وپړقېدو او زۀ په خپل 

ټرانس کښې د هغې ځايه روان کړم او 

لاس کښې  د خپل پلار ټوټو تماچه ئې

 راکړه.

د شهسوار لال د ځوان مرګ خبره 

ورو ورو سړه شوه، ولې د مينه ګل 

په تندى ئې د نحومت داسې داغ 

پرېښودو چې زما يقين دے چې تر 

ډېرې مودې به څوک دا جرات ونۀ کړى 

چې د هغې لاس وغواړى، زما د لاله د 



 

وادۀ د هلک په ګولۍ لګېدل زما 

ما د غلطى خو هر چا ګڼله، ولې په 

قتل عمر دعوه چا هم نۀ شوه کولے، 

د دوولسو ديارلسو کالو د هلک د 

ادۀ د زلمى سره څۀ دشمنى کېدے شى، 

زما يقين دے چې مينه ګل به ډېر زر 

خپل غم او زما غلطى هېره کړى، بس 

د يو څو کالو خبره ده، بيا به څوک 

هم زما او د مينه ګل په وادۀ 

په اعتراض ونۀ کړى، زما د دې يقين 

 حقله ستاسو څۀ خيال دے؟

 



 

 تروږمۍ
 

د ژمى کړۀ وړۀ پلا پوره پاخۀ 

شوى نۀ وو، خو د تېرو درې ورځو د 

بارانونو سره ئې د وخت نه لږ 

وړاندې د خپل زور څرګندونه کړې 

وه، د خړ اسمان لمن لا هغسې د 

ستورو نه خالى وه، د مازيګر او 

ماښام ترمينځه يوې لحظې ته د 

مزاجۍ کښې لږ کمے څاڅکو په مستقل 

راغلے وو، ځکه خو په جومات کښې د 

ملائى صېب په شا د هغۀ د مقتديانو 

شمېره د ماښام په مانځه کښې لږه 

زياته وه، ګنې په تېرو درې ورځو 

کښې خو د جړۍ د لاسه دا حال وو چې 

په جومات کښې به د څلور شپږو 

کسانو نه زياته جمع نۀ جوړېده، د 

ونځونو کښې خو سحر او ماسخوتن په م

به مناف حاجى صېب او ډېران شاه 

کاکا نه علاوه بل هېڅ څوک نۀ وو او 

دا يوازې د جومات خبره نۀ وه، 

حجرې هم خوشې پرتې وې او پټى ته 

نزدې کېدل هم ګرانه وه، ټول کلے 

په دې جړۍ کښې څۀ انغښتے شان 

 ښکارېدو.

ملائى صېب په کټ کښې ډډه 

يو ځلې واړوله او خپله زړه شړۍ ئې 



 

بيا د خپل يخ کخ وجود سره لکه چې 

وګنډله، خو په زړه دسته شړۍ کښې 

هغه پسته ګرمى چرته وه چې د هغۀ 

واورين هډوکى ئې تاودۀ کړى وے، د 

زړې ورستې شړۍ سره سمه هغۀ ته 

 شمشاده راياده شوه.

 "نن خو ئې ټوخے لږ قلار دے"

هغه د ځان سره وګوڼېدو، 

دننه د  شمشادې لکه چې په کوټه کښې

هغۀ ګنګوسه واورېده او ناڅاپه د 

سر شوه،  ټوخ ټوخيو تسلسل سره په 

د هغۀ په مزغو لکه چې د سټک 

ګوزارونه شورو شول، هغۀ په دواړو 

غوږونو کښې ګوتې ورکړې او سترګې 

ئې د دالان په زوړ چت کښې لګېدلى 

 په کږو وږو لرګو خښې کړې.

"رب العالمينه! زمونږه سختې 

ذوالجلاله! په مونږ د اسانې کړې، 

خپل رحم پړدې واچوې، خاونده! 

 زمونږ ..........."

هغۀ په غريو نيولى اواز 

دعاګانې شورو کړې، د سترګو په 

اسمان ئې خړه راغله او په مرۍ کښې 

ئې د اوښکو غوټه جوړه شوه، د 

باران څاڅکى هم لکه چې چا تېز 

 ټوخکړل، د کوټې نه په يوه مخه د 

يو خاص تسلسل سره اوازونه د  ټوخ



 

ناڅاپه د کوټې دننه باتۍ راتلل، 

 بله شوه.

 "څانګه غريبه هم راويښه شوه"

ملائى صېب بيا د ځان سره 

وګوڼېدو، دا د روزانه روټين وو، 

شپه کښې چې به د هغې ټوخے زيات شو 

نو ګل څانګې به د سرو دارو شيشه د 

هغې په خُلۀ ورواړوله، په سرو دارو 

او کۀ نه خو کښې بل کۀ څۀ وو 

دومره نشه پکښې ضرور وه چې تر 

سحره به هغه لږه په قلاره شوه، 

 کوټه کښې دننه باتۍ مړه شوه.

 "څانګه غريبه......."

هغه بيا د ځان سره وګوڼېدو، 

ناګهانه د هغۀ په شړۍ کښې ګرمى 

وشوه، حلق ئې هم وچ غوندې شو، يو 

دم ئې شړۍ له ځانه وغورزوله، په 

ستو او د کټ سر کټ کښې نېغ کښېنا

ته پروت منګى نه ئې يو ډک کنډول 

اوبۀ په غړ غړ په خُلۀ داسې 

راواړولې لکه چې د مودو جل وهلے 

 وى.

صېب نوم خو فضل منان د ملائى 

وو خو د امامتۍ په برکت به ورته 

صېب مشرانو، کشرانو ټولو ملائى 

وئيل. شل کاله وړاندې په هلکوانۍ 

وو  کښې د بره دير نه ښکته راغلے

او په سمه داسې اباد شو چې واپس 



 

په بره د تلو نوم ئې وانۀ خستو، د 

کلى په جومات کښې امام شو او څۀ 

موده پس ئې د يو غريب دهقان تاجى 

 کاکا لور په نکاح کړه. 

شمشاده د هغۀ سره د هغۀ په 

کوټنۍ کښې داسې خوشحاله وه لکه چې 

د نوشيروان باچا محل ته راغلى وى، 

هم لکه چې د هغې د  تاجلے کاکا

وادۀ په انتظار وو، په درېمه 

مياشت ئې سترګې پټې کړې او د 

پينځو کالو يتيمه يسيره ګل څانګه 

د شمشادې ذمه وارى شوه. ملائى صېب 

هم ګل څانګه لکه د لور په شان 

لويوله، د خدائې کول هم داسې وو 

چې د شمشادې په جولۍ کښې ګل ونۀ 

نګڼ ګل ټوکېدو او ګل څانګه ئې د ا

هم شو او څانګه هم، د وادۀ نه پس 

لس کاله هغه د خاوند سره د 

خوشحالو په ټال زنګېده، ولې د 

معموى ټوخى نه ورته په چل چل کښې 

د ټى بى نرے رنځ جوړ شو، خو هغه 

غريبه هله خبر شوه چې په لپو ئې 

د ټى وينه وغورزوله، په کلى کښې 

بى علاج نۀ وو او ښار ته د تلو د 

وس نۀ وو، نو بيمارى ئې صېب  ملائى

زياته شوه، څۀ موده پس هغۀ د يو 

بل نه قرض پور وکړو او شمشاده ئې 

د ښار لوې اسپتال ته بوتله خو 



 

اوبۀ له ورښه تېرې وې، څانګه 

غريبه شپه ورځ د خور په خدمت کښې 

اخته وه، شمشاده پښه په کټ 

پرېوته، د ملائى صېب کور وران شو، 

اسې د هغۀ د د تېرو دوو کالو ر

اوازونه  ټوخ ټوخغوږونو په پړدو د 

لکه د سټک لګېدل، د شمشادې نه د 

هډوکو پنجره جوړه وه، رنګ ئې لکه 

د د سواتۍ وريژې کچه زيړ شوے وو، 

خبرو شان ورسره نۀ وو، چې دوه 

به خبرې به ئې وکړې نو څلور ټوخى 

ئې ورپسې سم کول، هغۀ ته د ښار 

ې د ډاکټرانو دا هم وئيلى وو چ

مريض سره زيات نزدې کېدل او خوړل 

څښل هم ښۀ نۀ دى، هغه به په ورځ 

کښې يو ځل د هغې خواته ضرور راتلو 

خو لږ په ډډه به ترې کښېناستو، 

سبق به ئې هم ورته وئيلو خو د لرې 

نه به ئې پرې چوف کړو، هغې د ملائى 

صېب رويه ليده خو په خُلۀ ئې چرې 

ې د ګيله نۀ وه راغلې، ځکه چې هغ

خاوند مجبورى او خپله بيمارى 

دواړه ليدل، هغې چې به په خپل 

هډوکى هډوکى وجود، سپين سر او زيړ 

زاويل مخ منظر واچولو او بيا به 

ئې د هغۀ غټ کټ وجود، سور سپين مخ 

او تورې ږيرې ته وکتل نو د ځان 

 سره به ملامته غوندې شوه.



 

خدايه! ما واخلې چې په مونږ 

 ټولو اسانه شى"

خر به غريبه ځان ته په ښېرو ا

شوه، د رغېدو او رغېدو طمه ئې نۀ 

وه خو چې د ګل څانګې ګل ګل وجود 

او څانګه ځوانى به ئې ليده نو زړۀ 

به ئې خور خور شو، د هغې خپل کور 

ته په حيا او په عزت رخصتېدل د 

 شمشادې اخرى ارمان وو.

ملائى صېب ډک کنډول تر اخرى تش 

لې تنده ئې کړو، حلق ئې تر شو و

ماته نۀ شوه، باران هغسې په مکيز 

مکيز ورېدو، د دارو څښلو نه پس هم 

د هغې د ټوخى اواز لکه د جرندې د 

اواز په تسلسل سره راتلو، هغۀ په 

ولاړه ستومانى وويسته، خوب ئې نن د 

سترګو نه داسې تښتېدلے وو لکه چې 

اوږدۀ کله کله به ئې د مزغو نه 

وتښتېدل، د  سورتونه په مانځه کښې

ټوخى اواز د کوټې دننه نور هم تېز 

 شو.

 "د دارو نه هم نشه لاړه"

هغۀ رو غوندې د کوټې ور لرې 

کړو او د کوټې دننه د بجلۍ بټن ئې 

زيړ ووهله، د شپېتو واټو د بلف 

بخنه او رنځوره رڼا په کوټه کښې 

خوره شوه، د کوټې په ګُټ کښې 

شمشاده په دوو بړستنو کښې پټه په 



 

ل کټ کښې پرته وه، د ټوخى اواز خپ

ئې په دوه بړستنو کښې هم نۀ 

ايسارېدو، خو د هغۀ نظر په شمشادې 

نه بلکې په ګل څانګه کښې خښ وو، 

خپله بړستن ئې په خور اچولې وه او 

خپله د يخنۍ نه بې نيازه په تشه 

بستره کښې خوره وره پرته وه، 

لوپټه ئې د کټ نه ښکته زنګېده، د 

ئې داسې د ځوانۍ په وجود څانګه 

کور راماته وه چې هر ګل ئې په خپل 

ډنډ برڅېره ښکارېدو، د هغۀ ساه 

لنډه ګنډه شوه او په يخ ژمى کښې 

ئې په تندى خوله راغله، د لاحول 

ټکى ئې د زړۀ نه پورته شو خو حلق 

ئې وچ وو نو تر خُلې رانۀ غلو، په 

يم کښو ور کښې ئې پښې من من شوې، ن

ې په يو منظر کښې د سترګو ګاټى ئ

داسې خښ وو لکه چې غر پيما د غرۀ 

سر ته ميږى او په غرۀ باندې 

مېخونه وهى، ناڅاپه د ټوخى اواز 

تېز شو، هغۀ چې د سترګو زاويه 

بدله کړه، نو شمشادې د بړستنې نه 

سر راويستے وو او هغۀ ته ئې په 

خپلو چيخنو سترګوداسې کتل لکه چې 

نه ښه  د هغۀ د لېواله سترګو د غلا

خبر وى، هغۀ د سرو دارو بوتل 

راواخستو او د شمشادې په خُلۀ کښې 

ئې ټول واړولو، شمشادې هغۀ ته په 



 

خپلو نوژنو سترګو وکتل او اړخ ئې 

داسې واړولو لکه چې بيا به ئې 

واپس راوا نۀ ړوى، د هغې خُلې ته 

اوس هم ټوخى راتلل، خو هغې به 

خپله سينه کښې ايسارول، د هغۀ چې 

لى وشوه چې هغه په خوب ورغلې تس

ده، نو خپلې تنده غرې سترګې ئې 

بيا د ګل څانګې په لور کږې کړې، 

هغه له هر څۀ بې خبره د ځوانۍ په 

خوب اودۀ پرته وه، د ملائى صېب ټول 

وجود لکه د چايجوش ويشېدو، ناڅاپه 

د باران شېبه تېزه شوه او ورسره د 

کښې روان کشمکش هم هغۀ په مزغو 

و، اسمان ګرځېدو او د هغۀ په تېز ش

مزغو کښې هم لکه چې ګڼې پيشوګانې 

په يو ځائے غرېدې، هغۀ يو دم د 

کوټې ورته زنځير واچولو او باتۍ 

ئې مړه کړه، د اسمان نه اوبۀ په 

کاسو راتلې، اسمان بې واره پړقېدو 

او ګړزېدو او بيا ناګهانه، خدائې 

خبر چې د څومره زور او طاقت وريځې 

و کښې وجنګېدې، چې يو زړۀ په خپل

چاودونکے ګړز شو او چرته نزدې 

تندر پرېوتو، لحظه پس هر خوا يو 

بوږنوونکى شان خاموشى خوره شوه، 

باران پښه ونيوله، څاڅکى راتلل خو 

د بې وسه اوښکو په شان د زمکې 



 

غېږې ته په ورو ورو ستړى ستړى 

 راتلل.

د سحر د مانځه نه وروستو چې د 

سپيکر د ملائى صېب د  جومات په لاوډ

ټبر د جنازې اعلان کېدو، نو باران 

ودرېدلے وو او نمر څړيکه وهلې وه، 

خو د تېر موسم تروږمۍ د نمر په 

 سپينه څهر باندې خوره ښکارېده.

 



 

 فېصله
 

د تېر ژمى او تازه سپرلى په 

بريد ولاړې د سحر خېزه نمر کچه 

پلوشې د سيشن جج صېب د زړې بنګلې 

او دريچو لا نوې نوې  په دېوالونو

لګېدې، د اتوار ورځ وه، د بنګلې 

ټول مکين د چوټۍ په احساس سودمن 

خوبولى پراتۀ وو، ولې د يوې کمرې 

دريچه پرانستې وه او کمره د ټيوب 

لائټ په رڼا کښې ځلېده، دا د جج 

صېب کمره وه، هغه په خپله ارام 

کرسۍ کښې داسې نېغ ناست وو لکه چې 

ې د انصاف په کرسۍ په خپل عدالت کښ

ناست وى، د هغۀ په جولۍ کښې تازه 

اخبار پروت وو او په ګوتو کښې ئې 

بل سګرټ وو، سترګې ئې د سکروټو په 

شان سرې وې، په مخ ئې داسې کېفيت 

وو لکه چې د وجود په زمکه ئې زلزه 

تېره شوې وى، په مېز د "ډن هِل" 

ډبے خالى پروت وو او په "اېش ټرے" 

 رټو امبار لګېدلے وو.کښې د مړو سګ

هغه يو ډېر ښۀ جج يادېدو، د 

هغۀ هره فېصله به د ذاتى احساساتو 

او جذباتو نه عارى وه، هغه چرې هم 

په خپله فېصله پښېمانه شوے نۀ وو، 

ولې دا نن چې د خپل وجود په عدالت 



 

کښې کومه فېصله هغۀ ته پېښه وه، 

اسانه نۀ وه، هغۀ ته داسې 

په خپلو تېرو محسوسېده لکه چې څوک 

نوکونو د هغۀ په روح نوکارې 

راکاږى، هغۀ ته داسې ښکارېده لکه 

چې وخت هغه د سيشن د عدالت په 

کرسۍ نه بلکې د خپل ضمير د عدالت 

په کرسۍ کښېنولے وى او د انصاف 

تله ئې په لاسو کښې ورکړى وى، هغۀ 

ته يوه داسې مقدمه ورپېښه وه چې د 

د هغې دواړه مدعيان د يونې او 

مينې په رشته تړلى وو او د جج صېب 

هم د دواړو سره دا دواړه رشتې وې، 

هم د وينې، هم د مينې، هغۀ د 

لوګېدلى سګرټ نه يو اوږد کش 

راښکلو او هغه ئې په اېش ټرے کښې 

داسې ومږلو لکه چې زړۀ مږى، په 

جولۍ کښې پروت اخبار ئې يو ځلې 

بيا راپورته کړو او خپلې ستړې 

وړومبۍ پاڼه لګېدلى سترګې ئې په 

په دوو تصويرونو خښې کړې، دواړه 

تصويرونه داسې خوا په خوا لګېدلى 

وو لکه چې په يو فرېم کښې لګېدلى 

وى، د زړۀ د کومې نه ئې د دړد 

څړيکه پورته شوه، هغۀ ته داسې 

محسوس شوه لکه چې د هغۀ دواړه 

ياران نن موده پس د هغۀ د هاسټل 

ې واړه د هغه درکمرې ته راغلى وى، 



 

کالج ملګرى وو، د درې واړو 

دوستانه په ټول کالج کښې مشهوره 

وه، ناسته پاسته يو ځائې، خوراک 

څښاک يو ځائې، سېل صفا يو ځائې، د 

امتحان تيارے يو ځائې. غرض دا چې 

يو ځان درې قالبه وو، مجاهد غاو د 

شېر بهادر خو رو ميټان وو خو د 

ره په کمځلان زيات وخت به هم د هغو 

کښې تېرېدو، مجاهد د قبائلى سيمې 

د وزيرستان اوسېدونکے وو او د شته 

من کور سره ئې تعلق لرلو، شېر 

بهادر او ځلان د سمې اوسېدونکى وو 

او د ملازمت پېشه کورنو سره ئې 

تعلق وو، دا هغه زمانه وه چې د 

وطن څهره د مارشل لا په ګورو تيرو 

کښې پټه وه او په سيمه د هاتيانو 

و سانډګانو لوې جنګ روان وو، د ا

سانډګانو د مخ نوى دپاره هاتيانو 

خپلې ټولې وسلې او وسيلې د پښتنو 

په سيمه غورزولې وې، د عالمى 

وهلې استعمار اتلانو يو بل ته بډې 

وې، وسله د استعمار وه خو اوږه د 

پښتنو وه، دواړه اړخو ته د پښتنو 

نسل کشى کېده، د جهاد چغه پورته 

، د ټولې دنيا او په خاصه شوې وه

توګه د اسلامى نړۍ نه د جهاد په 

نوم، بې نومه خلق ډلې ډلې 

پښتونخوا ته راروان وو، د هر سړى 



 

پردے ټوپک په غاړه وو، د قبلې په 

لور روان وو، د مجاهد د کورنۍ خلق 

هم د سپين هاتى په سورلۍ مست وو، 

د هغۀ مشران وروڼه به کله کله هغۀ 

راتلل، په نوى نوى پسې هاسټل ته 

لېنډ کروزرو کښې د درنو درنو وسلو 

په سېورى کښې چې به د هغۀ وروڼه 

په هاسټل راننه وتو نو د ځلان خاطر 

به دروند شو، د شان شوکت او د 

وسلې دا بې مهاره اظهار د هغۀ د 

مزاج نه خلاف وو، کله کله به ئې په 

ټوقه مجاهد ته څۀ ووې هم، خو 

کښې ډېر حساس  مجاهد په دې معامله

وو، هغۀ به د جهاد په حقله د ځلان 

په شک شبه بد ګڼل، خو ځلان سره د 

خپلو شکونو خپل دليلونه وو، هغۀ 

به وې چې دا لوې لوې بهرنى ګاډى، 

درنې وسلې، د مغرب دا بې درېغه 

امدادونه او د بهر نه راغلى دا 

مالداره مېلمانۀ، دا ټول د څۀ 

دے، دا  دپاره دى، اخر دا جنګ د څۀ

سپين پوستى او غټ خېټى په رښتيا 

مئين دى چې د دې له په اسلام دومره 

غمه خوب نۀ ورځى، د جنګ په دې 

مېچنه کښې دواړه طرف ته پښتانۀ 

مسلمانان دل کېږى، هغه به اکثر 

 مجاهد سره جذباتى شو.



 

"نه وروره! نه، داسې نۀ ده، 

لږې د شعور سترګې وغړوه، دا جهاد 

، دا بلا به يوه ورځ نۀ دے، فساد دے

مونږه ټول وخورى، زمونږ نسلونه به 

وخورى، د دې بلا نه ځان ساتل پکار 

 دى"

په جواب کښې به مجاهد هم تود 

تريخ شو، ماحول به تاوژن شو، خو 

شېر بهادر به اکثر ترمينځه راغلو 

 او خبره به ئې سړه کړه.

شېر بهادر په سياست خو ډېر نۀ 

ې د ځلان پوهېدو، خو په جهاد باند

تنقيد او ټکونه د هغۀ هم خوښ نۀ 

وو، خو هغه نرم مزاجه او خوش 

طبيعته وو، نو د ځلان سره به ئې 

اختلاف نۀ کولو، په دغه خوږو ترخو 

کښې د کالج زمانه لکه د خوب غوندې 

تېره شوه، د وخت چپو دا درې واړه 

ياران د يوه بله داسې جدا کړل چې 

 په کلونو کلونو د يوه بله نۀ

خبرېدو، شېر بهادر په ارمى کښې 

کمېشن واخستو او کاکول ته لاړو، 

مجاهد چې د انګرېزۍ په پرچه کښې 

فېل شو نو د تعليم نه ئې داسې زړۀ 

وټکېدو چې واپس کلى ته لاړو او 

باقاعده په جهادى هلو ځلو کښې 

بوخت شو او په رښتيا مجاهد شو، 

ځلان د تعليم سلسله جارى وساتله او 



 

ې وکړو، څۀ موده ئې وکالت وکالت ئ

وکړو او وروستو ئې د کمېشن امتحان 

پاس کړو او جج ولګېدو. په درې 

کښې څۀ موده خو ماته واړو ملګرو 

ګډه رابطه وه، ولې بيا د ژوند په 

مېله کښې د يوه بله بيخى ورک شو، 

وخت داسې په تېز رفتار زغل کوى چې 

انسان ورته دم بخود شى، شل کاله د 

رپ کښې تېر شو، واړۀ  سترګو په

ځوانان شو، ځوانان زاړۀ شو او 

زاړۀ مړۀ شو، د وخت مېچنه تاؤ شوه 

او د اتلانو  جنګ هم فېصله شو، 

تورسرې کُنډې شوې، ماشومان 

يتيمانان شول او زمکه د پښتنو په 

وينه خړوب شوه، خو د استعمار تنده 

لا ماته نۀ وه، د اقتدار جنګ په يو 

و په مرۍ خپلې پښتننوى شکل کښې د 

 پنجې خښې کړې.

د وخت پايه لږه نوره هم 

وچورلېده، يولسم ستمبر راغلو، 

دنيا وجړقېده، چيندخ په هاتى چک 

لګولے وو، هاتى وغړمبېدۀ، په 

چيندخانو چپاوونه شورو شوه، څوک 

ئې د پښو لاندې کړو او چا يو خوا 

بل خوا منډې کړې چې سر په سېورى 

لوبه شورو کړى، د اور او وينې نوې 

رڼا شوې او رڼاګانې شوه، تيرې 

تيرې، پاليسى بدله شوه، د سترګو 



 

زاويې بدلې شوې، د ټوپکو خُلې 

راواوړېدې، ولې د سپېرو خو سپېره 

برخه وى، په نوې لوبه کښې د پښتنو 

نوے قتلام شورو شو، په وزيرستان 

کښې چې فوځى اپرېشن پېل شو نو د 

وه ځلان په خوب او خيال کښې هم نۀ 

چې دا اپرېشن به درې زاړۀ ملګرى د 

وخت په بريد يو بل ته بيا مخامخ 

خو نن سحر چې هغه اخبار ودروى، 

پرانستو نو په وړومبۍ پاڼه لګېدلى 

يو بيان او اوږه په اوږه لګېدلى 

دوه تصويرونو د هغۀ د وجود 

بنيادونه وجړقول، دواړه تصويرونه 

نوى وو خو هغۀ دواړه مخونه په 

ظر وپېژندل، د شېر بهادر وړومبى ن

په موسکو شونډو هم هغه نرمه موسکا 

وه چې په ټول مخ به ئې خوره 

ښکارېده، د مجاهد په غټو سترګو 

کښې هم هغه زوړ عزم وو چې د هغۀ د 

د يو تصوير غرسنى وجود خاصه وه، 

لاندې سرخى ځلېده چې کرنل شېر 

بهادر خان د غېر ملکى ترهه ګرو 

هيد شو، د بل سره په مقابله کښې ش

تصوير لاندې لکه چې په سره وينه 

ليکلى شوى وو چې زوړ جهادى کمانډر 

مجاهد وزير سره د درې غېر ملکى 

دهشتګردو په دې پېښه کښې هلاک شو، 

هغۀ په ډکو سترګو د اخبار دواړه 



 

سرخيانې تر هغې وخته لوستې چې تر 

کومې ئې نظر ته د هغې تورى تت شوى 

او د شهيد  نۀ وو، اخبار خو د مړ

فېصله ښه په اسانه کړې وه ولې هغۀ 

ته دا فېصله کول اسانه نۀ وو، چې 

په دواړو کښې شهيد څوک دے او هلاک 

د پردو ټوپکونو نه وتې ګولۍ څوک، 

چې د دواړو يارانو په فراخو سينو 

ننوتې، نو شايد چې د دواړو په 

سترګو کښې هم دا سوال ساکت پاتې 

 و کۀ تۀ.شوے وى چې شهيد زۀ شوم ا

د جج صېب په مزغو کښې روان د 

ماضى د فلم ريل ختم شو، تمام 

عکسونه ودرېدل، هغۀ په دمه دمه 

خپلې نمژنې سترګې وغړولې، د تېز 

نمر په تاوژنو پلوشو ټوله کمره 

رڼېده، هغۀ په جولۍ کښې پروت 

اخبار ډېر په عقيدت پورته کړو، 

دواړه تصويرونه ورته په سترګو کښې 

دې شو، هغه په اخبار ټيټ موسکى غون

شو او دواړه تصويرونه ئې په وچو 

شونډو ښکل کړل، بې اختياره ئې د 

ډکو سترګو نه دوه تړمې اوښکې تلې 

او د تصويرونو په مخونو  شوې او

داسې وځلېدې لکه چې د دوو شهيدانو 

 په قبرونو چا ډيوې بلې کړې.

 



 

 بنګړيواله
 

هغې ته دا خو ياد نۀ وو چې 

کالو وه چې مور په هغه د څو 

وړومبى ځلې د ځان سره په پردو 

کوڅو کښې ګرځولې وه، ولې دا ورته 

ښۀ ياد وو چې کله به ئې مور په 

پردى غولى کښې پرلت وغزولو او د 

خپلې ټوکرۍ نه به ئې سرۀ او شنۀ 

رنګ په رنګ بنګړى راوسپړدل نو د 

غنچې زړۀ به هم غوښتل چې لکه د 

ه هم يو نورو جينکو د دې مور دې ت

څو بنګړى په لاس کړى، ماشومه وه په 

دې نۀ پوهېده چې د بنګړى والو 

خپلې لېچې ټول عمر تشې وى، چې لږه 

لويه شوه نو دې هم د مور سره په 

ګليو کوڅو کښې د "بنګړى واخلۍ" 

چغه پورته کړه، د مور د ناڅاپى 

مرګ نه پس د مور هغه د بنګړو 

ټوکرۍ د دې په برخه ورسېده او 

هغه يوازې په کورونو او کوڅو  واپس

 ګرځېده.

د هغې نه مشرانې دوه خوېندې 

نورې وې، پلار ئې هم ژوندے وو، خو 

په مړ حساب وو، ولې چې نۀ خو ئې د 

ښځې په ژوند څۀ کار کسب کولو او 

نۀ د هغې د مرګ نه وروستو ئې د 



 

لوڼو نه حيا راغله، ټوله ورځ به 

ئې د خپل تمبو نه بهر سېورى ته يا 

يتاوى ته کټ اچولے وو او چيلم به پ

ئې څښلو، سحر چې به ئې لوڼو د 

بنګړو ټوکرۍ په سر کړې نو په 

کنځلو به ئې رخصتولې او ماښام چې 

به ستړې ستومانه واپس راغلې نو د 

يوې يوې لور نه به ئې بيل بيل د 

ټولې ورځې وټک ترلاسه کړو او په 

انعام کښې به ئې ورته يو څو غټې 

هم وکړې او په تېره غټې کنځلې 

تېره د غنچې څهره خو به پرې ډېره 

بده لګېده، د غنچې وټک به له بده 

مرغه همېشه د نورو خوېندو نه کم 

وو، خوېندو به اکثر د پلار د قهر 

نه په دې بچ کوله چې خېر دے دا لا 

وړه ده، ولې په دې به ئې هم پلار 

ته قارېدو چې د څوارلسو کالو خو 

 څومره لوئېږى. شوه، نوره به لا

نچه به د پلار د سرو سرو چيخنو غ

سترګو نه ډېره ويرېده، ولې هغې ته 

د دې خبرې هېڅ چل نۀ ورتلو چې هره 

ورځ د خپلې ټوکرۍ ټول بنګړى څنګه 

خرڅ کړى، هغې څو ځله د مشرانو 

خوېندو نه هم تپوس کړے وو چې د 

هغو ټول بنګړى څۀ رنګې خرڅېږى، 

ا د دې نه ولې خوېندو هم ورته سېو

هېڅ ونۀ وې ې تۀ د خرڅون په چل نۀ 



 

پوهېږې، ولې د خرڅون چل ئې ورته 

 ونۀ ښود.

د هاړ د مياشتې يوه ټکڼه غرمه 

وه، د نمر تاؤ لکه دغوش په بدن 

لګېدو، تاوده بادونه په مخونو لکه 

د څپېړو راتله، بازارونه خوشې 

پراتۀ وو، په کوڅو کښې چپه چپيا 

ن د وخته وه، مياندو خپل ماشوما

کورونو ته نن ايستى وو، په دې 

خاموشۍ کښې د هغې د "بنګړى واخلۍ" 

تېرۀ اوازه د چا کله تر غوږو کېدۀ 

ځکه چې ټول خلق په کوټو کښې دننه 

خپلو پکو او ائرکنډېشنونو ته 

غزېدلى وو، غنچه ستړې هم وه او جل 

وهلې هم، زړۀ کښې ئې وې چې کۀ چا 

رې اواز واورېدو او خپل ور ئې ل

کۀ بنګړى اخلى کۀ نه، اوبۀ کړو نو 

خو به راکړى، هغې خپل وچ حلق په 

توکاڼو لوند کړو او د "بنګړى 

واخلۍ" تازه چغې ته ئې خُلۀ جوړوله 

چې ناڅاپه د مخامخ لوې دروازې 

زنځير ښکته شو، ور لرې شو او يو 

سړى ترې خپل سر رابهر کړو، په مخ 

ئې وړه وړه ږيره وه او په سر ئې 

ه ټوپۍ وه، داسې ښکارېده چې سپين

لکه د وخت نه وړاندې د ماسپښين 

مونځ ته راوتے وى، اول ئې غنچې ته 

وکتل، بيا ئې په ويجاړه کوڅه کښې 



 

تر لرې لرې وکتل او ورو غوندې ئې 

هغې ته اواز وکړو "دننه راشه، بى 

بى دې غواړى" هغې يو ځلې دوه 

وړاندې هم د دې کور په بى بى 

وو، ډېره ښکلې او بنګړى خرڅ کړى 

ښه بى بى وه، د هغې ژبه د تندې نه 

بيخى وچه وه، هغې خپله ټوکرۍ د سر 

نه ترخ ته راکوزه کړه او په 

دروازه ننه وته، هغې د دالان په يخ 

فرش پرلت وغزولو او د بنګړو ټوکرۍ 

ئې پرانسته، سړى ورته ووې چې بى 

بى د کوټې دننه ده، هلته ورشه، 

رخ نيولې کوټې غنچه چې ټوکرۍ په ت

ته ننه وته نو سړے هم ورپسې کوټې 

ته ننه وتو او ور ئې بند کړو، يوه 

لحظه پس د کوټې نه داسې اواز 

راغلو لکه چې د بنګړو ډکه ټوکرۍ 

په زمکه راګوزار شى او ټول بنګړى 

 مات شى.

په دغه ورځ ماښام چې غنچه د 

وخت نه وړاندې په ستړى وجود او 

تله نو سوچ هډوکو خپل کټ ته درنو 

ئې کولو چې نن به مې پلار ښۀ 

خوشحال وى، چې غنچې هم د بنګړو 

خرڅولو چل زده کړو او په وړومبى 

 ځلې د تشې ټوکرۍ سره واپس راغله.

 



 

 مجرم
 

دا رښتيا دى چې زۀ د هغۀ مجرم 

يم، د هغې بې ګناه قاتل يم، ما په 

رڼا ورځ د هغۀ په وينه خپله وحشى 

چې دغه وخت تنده سړه کړې ده، شايد 

ما خپل حواس بائيللى وو يا زۀ په 

خود نۀ وم، د غصې او کرکې يوه 

تېزه چپه وه چې زۀ ئې د خپل ځان 

سره د پښېمانۍ په درياب لاهو کړم، 

زما هغه لاسونه چې چرې په ټوقه ئې 

هم څوک نۀ وو ازار کړى، د يو بې 

ګناه په وينه رنګ شو، زما د تيس 

د  بور هغه تماچه د مودو راسې

صفائې په غرض هم زما لاسو ته نۀ 

راتله، خدائې خبر چې په دغه ورځ 

څنګه زما بې واکه لاسو ته راغله او 

ما د تماچې ټول چاجر د هغۀ په 

سينه تش کړو، هغه به هم حېران وو، 

د هغۀ په وړو وړو سترګو کښې به هم 

دا سوال لکه د تصوير ساکت پاتې 

شوے وى چې اخر ولې؟ زما او د هغۀ 

څۀ بدى بدرنګى هم نۀ وه نو بيا 

ولې، نۀ توره ګناه او نۀ سپينه 

ګناه او ناڅاپه ما هغه په خپل کور 

کښې شپږ ډزه وويشتو، په ما لعنت 

ووائې، ما ملامته کړئ، خو د سزا نه 



 

مخکښې ماته د خپلې صفايۍ يوه موقع 

ضرور راکړۍ، ځکه چې د دنيا هر 

عدالت د لوې نه لوې مجرم ته د 

وه موقع ضرور ورکوى، شايد صفايۍ ي

چې د دې سره زما زړۀ هم سپک شى او 

 ضمير هم لږ په قلار شى.

خبره د دې نه شورو شوه چې زۀ 

د وادۀ نه پوره لس کاله پس د مور 

او پلار نه بيل شوم، د بيلېدو نه 

زما مطلب دادے چې ما ځان ته بيل 

کور واخستو او په کډه ورته لاړم، د 

ژوند قيمتى لس  دې نه وړاندې د خپل

کاله ما د مور پلار او وروڼو 

خوېندو سره د شريکې په کور تېر 

کړى وو، د ژوند رنګينې ورځې شپې 

مې د خپلې ښځې نسرين سره د کور په 

يوه وړه غوندې کوټه کښې په صبر 

شکر تېرې کړې وې او د شريکې د کور 

هغه ټولې سختې ستونزې مې په فراخه 

چې په  تندى برداشت کړې وې کومې

جوائنټ فيملى سسټم کښې هر وادۀ 

کړى ته ورپېښېږى، ولې اوس د درې 

بچو سره د شريکې په کور کښې 

استوګنه ګرانه وه، د مور پلار مې 

اوس هم په بيلېدو واره نۀ راتله، 

خو راپسې ورور مې د وادۀ په لټه 

نۀ ولاړ وو، په کور کښې بله کوټه 

وه، نو په نۀ زړۀ راته مور پلار د 



 

يلېدو اجازت راکړو، په سرکارى ب

نوکرۍ کښې خپل کور جوړول خو د 

لېونى خوب دے او زما سترګو دا خوب 

چرې هم نۀ وو ليدلے نو ځکه مې د 

خپل دفتر سره نزدې يو وړوکے شان د 

دوو کوټو کور په کرايه ونيوو او 

کډه مې ورته راوړه. بيل کور د هرې 

ښځې ارمان وى، نو فطرى خبره ده چې 

، ما هم ن ډېره خوشحاله وهنسري

وړمبى ځلې د ازادۍ په فضا کښې ساه 

واخسته، دوه درې ورځې خو د کور په 

صفائې او ښائست کښې تېرې شوې، چې 

لږ ساه صورت شو نو د خپلو خپلوانو 

مبارکى سلامتى شورو شوه، موسم د 

ګرمۍ وو، د هاړ روغه مياشت په سر 

ولاړه وه، د واورې او شربت نه بغېر 

اره نۀ کېده، نسرين هم په روڼ ګوز

تندى هر چا ته هرکلے وئيلو، هغه 

خوېندې، مېندې او ترېندې خو خېر 

دے خو چې عزيزانو هم په دې سوراړا 

کښې پښې رااوږدې کړې نو لکه د هاړ 

نه وړاندې انګڼ ته مياشت چې د وخت 

راکوزه شوه، د انګڼ نوم خو مې 

واخستو خو زما د ماچس د ډبى هومره 

کښې د انګڼ په نوم بس د يو کور 

دوه کټونو ځائې وو، چې دوېم کټ به 

مو پکښې واچولو نو د کور نه د 

وتلو لار به ورکه شوه، په داسې لنډ 



 

تنګ ځائې کښې چې روزانه د لس اتو 

مېلمنو مېلمستيا ئې په سر شوه نو 

د ښځې مې هم لاسونه پښې وپړسېدل، 

خو د پېښې نه تېښته نۀ وى، هر سحر 

تور مخے بدرنګ کارغۀ خدائې  به يو

خبر له کومې راوالوتۀ او د کوټې 

په سر به ئې چغې وهل شورو کړل، 

يوه لحظه پس به د سپينو نورو برقو 

قافلې راتلۀ شورو شوې، ماه جبينې 

ترور به لا برقه کوزه کړې نۀ وه چې 

ښاپېرۍ چاچى به د خپلې کشرې 

اينګور او دوه نمسو سره په ور 

ور او چاچى به په تا راننه وته، تر

ويلى ما ويلى کښې لګيا شوې او 

نسرين خوارې به د کچن مخه واخسته. 

د ښاپېرۍ چاچى دواړه نمسو چې به 

زما د زوې بېټ او بال وليدو نو هم 

کښې به ئې کرکټ شورو کړو، په دالان 

خو ما چې به د ماشومانو په سترګو 

کښې د شاهد افريدى ارادې وليدې نو 

مې بهر کوڅې ته  په چل ول به

وويستل. نسرين عاجزه به زما د 

عزيزانو نه لا وزګاره نۀ وه چې د 

هغې د مشرې خور کشره ايندرور به 

سره د سړى راورسېده، رشته دارى 

وه، نو ما به هم مخ ته لپه واچوله 

او بېټک ته به ووتم، شربتونه او 

چايانې به دې دوران کښې مستقل 



 

ئې ښۀ چلېدې، د سرکار سره دې خدا

شى چې لوډ شيډنګ کوى، د بجلۍ د 

تلو سره به ماه جبينې ترور ته هم 

کټوۍ څمڅۍ راياده شوه او ښاپېرۍ 

چاچى ته به هم راياد شو چې هغه خو 

د اينګور سره اسپتال ته روانه وه، 

دا مبارکى خو ورته په لاره کښې 

راياده شوه، له بده مرغه زما د 

ک کور سره اسپتال ډېر لنډ وو او څو

چې به ډاکټر ته راغلو او ډاکټر به 

لا نۀ وو راغلے نو زمونږه کور به 

ئې د ټرانزټ لاونج په حېث 

استعمالولو، نو ماه جبينه ترور او 

ښاپېرۍ چاچى خو به رخصت شوې خو د 

نسرين د مشرې خور کشره ايندرور خو 

به د لرې نه راغلې وه او بيا 

خاوند به هم ورسره وو نو د غرمې 

زما يوه ړل خو لازمى وو، روټۍ خو

پښه به په بازار کښې وه او يوه په 

کور کښې، په تياره روټۍ کښې به د 

کلى نه شېرين کاکا هم راپېښه 

وکړه، راغلے خو به هغه هم د دوکان 

سود سودا ته وو، خو چې زما د 

بيلېدو نه به خبر شو نو مبارکى هم 

ضرورى وه. د نسرين مېلمانۀ خو به 

نه پس رخصت شو، خو د روټۍ خوړلو 

شېرين کاکا په زړو هډوکو په سره 

غرمه کښې کلى ته نۀ شو تلے، نو ښۀ 



 

د مزې به ئې په بېټک کښې زما په 

کټ کښې يخ روم کولر ته پښې وغړولې 

او تر مازيګره به ئې د جهان 

خوبونه ستړى کړل، نسرين غريبه به 

اکثر د بچو سره په دالان کښې زوړ 

ه ځانه به ئې پکى ته پرته وه او ل

د مازيګر نه پس به  مچانه شړل.

اکثر د چم ګاونډ په خېر راغلى ته 

راحضور شو، نسرين به په يوه پښه د 

کوټې نه کچن ته او د کچن نه کوټې 

ته منډې وهلې، په ماښام کښې به مې 

اکثر کشر ورور خپل سم دم کټ پوزے 

پرېښودو او مونږ کره په شپې ته 

ته ډېر په راغلو، مور به مې خلقو 

رو، ېوياړ وئيل چې هغۀ ته د ور

بغېر خوب نۀ ورځى، رونو نه ېور

ماسخوتن ناوخته چې به ښځه خاوند 

په ستړى وجودونو او درنو هډوکو 

پلو کټونو ته پرېوتو نو دومره خ

توان به مو نۀ لرلو چې په ځان د 

ذهنى او جسمانى دې تشدد څه مخ 

نيوے وکړو، دوه خبرې به مو لا نۀ 

ې چې سترګې به مو ورغلې او وې کړ

بيا به سحر شو، اکثر به مونږ 

سترګې د هم هغه بدرنګ کارغۀ په 

اواز وغړېدې او د نوى ورځې نوى 

بيګار ته به مو ملا وتړله، د زړې 

ډرامې رهرسل به بيا شورو شو، 



 

کردارونه به هم هغه وو، شکلونه به 

بدل شو، د ماه جبينې ترور په ځائې 

ر وه، چې په يوه به ګل اندامه ترو

پښه پوليو وهلے کړوسے به هم ورسره 

د ښاپېرۍ چاچى په ځائې به  وو.

ماشيره ببو د کشرې اينګور سره وه 

چې د ناوېتوب نکريزې ئې هم د لاسو 

نه تلې نۀ وې، د نسرين مشرې خور د 

کشرې ايندرور په ځائې به د هغې د 

کشرې خور مشره ورندار وه او د کلى 

ځائې به انځر ګل  د شېرين کاکا په

ماما سره د مامى راغلے وو، داسې 

ښکارېده چې په دې اوړى کښې زما 

ټولو خپل خپلوانو قسم کړے دے چې 

کوى صرف زما د بل څۀ کار به نۀ 

کور مبارکى به کوى، چا چې مبارکى 

کړې وه، نو د خېر خبر په نامه هم 

تلى راغلى وو او خېر خبر اخستل ئې 

ډه کښې يوه څۀ وو، د هر چا په ګې

خبره وه چې څنګه بيل شوې، په رضا، 

صلا او کۀ په تاو تريخوالى، د هرې 

بوډۍ دا کوشش وو چې د نسرين د خُلې 

نه څۀ داسې خبره وباسى چې دوه 

څلور ورسره کړى او د مور غوږونو 

اخر لس کاله يو ځائې ته مې اورسۍ، 

پاتې شوې وو، د هرې ښځې په کور 

ى وى نو د کښې څۀ بدى بدرنګى راغل

هرې يوې غوږونه زما د ښځې د خُلې 



 

نه زما د مور خور په حقله د څۀ 

ګيلې مانې يا سپکې ورکې اورېدو ته 

لېواله وو، خو افرين دې په نسرين 

وى چې په خپله خُلۀ ئې کلک مهر 

وهلے وو، داسې نۀ وه چې ګنې د هغې 

په زړۀ څۀ نۀ وو او نۀ دا چې ګنې 

ياته وه، هغه د نورو ښځو نه څۀ ناو

خبره دا وه چې خواښې ته د ټينګې 

زما دپاره د اطمينان خبره نۀ وه، 

شېطانانې، زړې دا وه چې دا ټولې 

او ځوانې مې له کوره نامراده تلې، 

هغه داسې چې کۀ ښځو ته دې چائې 

شربت ورنۀ کړو نو خېر دے خو چې د 

غوږ مجلس دې ورسره ونۀ کړو نو 

 نيمګړې نيمه خوا دې پرېښودې.

ما زوړ فريج په شلمه ورځ د ز

نورې مېلمستيا نه انکار وکړو او 

کمپريسر ئې ووهلو، د نوى کمپريسر 

ګنجائش راسره نۀ وو، نو يوه بله 

ډيوټى مې دا تر غاړې شوه چې په 

ورځ کښې درې ځله مې د بازار نه 

واوره راوړه، په شلو ورځو کښې مې 

د روح افزا دولس بوتلې راوړې وې 

ده چې د مياشتې تر او داسې ښکارې

اخره به مې لس اتۀ نورې هم وهلى 

ېر غوښه کور ته وى، په دوېمه ورځ س

راتله او کله کله به پکښې چرګ 

چرګوړے هم راغلو، دوه زره روپۍ 



 

کرايه مې لا په پرته وه، داسې 

ښکارېده لکه چې د نوټونو نه مې 

وزرې لګېدلى وى، د بجټ قافيه مې 

تنګه شوې وه، په دې کښې د 

ماشومانو چوټيانې شوې، خدائې خبر 

چې دا سرکار ماشومانو ته دومره 

اوږدې چوټيانې ولې ورکوى، درې 

ماشومان راته خپل په کور شو او 

مشرې خور راکړه خپل دوه ماشومان 

کشره خور خو مې لا هم راولېږل. 

نيازبينه وه، نو خپل درې واړه 

ماشومان ئې ما کره راولېږل او 

کالام ته لاړه،  خپله د خاوند سره

لکه چې بيا د سره هنى مون ته ئې 

زړۀ شوے وو، ورسره ئې پېغام هم 

راولېږلو چې ماشومان وائى چې مونږ 

به ټولې چوټيانې د ماما په نوى 

کور تېروو، اوس خو را کره سمه 

مېله جوړه شوه، د دوو کمرو په کور 

کښې لس اتۀ ماشومان او بې درېغه 

هم داسې  مېلمانۀ لا بيل، ماشومان

په چې شېطان ترې امان غواړى، 

دوېمه ورځ ئې سينګار مېز شيشه 

ټوټې ټوټې کړه او په څلورمه ورځ 

ئې د ډنډې د پکى نه خلاص کړو، په 

غټو غټو مو کتل خو هېڅ چاره مو نۀ 

وه، نسرين چې نوى کور ته لېواله 

وه پښېمانه پښېمانه لګېده، زما هم 



 

 د بيل کور ارمان کوز شوے وو، نو

 کوزه کوزه مې کتل.

چې مياشت پوره شوه او د بجلۍ 

بل راغلو نو لکه چې په سر مې تندر 

ورپسې سم د ګېس بل راپرېوتو، 

راغلو نو لکه چې په تندر پسې شړق 

راپرېوزى، په دواړو لاسو مې خپل سر 

ونيوو، تنخواه مې واخسته او 

مياشت لا په تنخواه مې دوړه کړه، 

ه د اورو سر پرته وه او جېب مې لک

د پېټۍ خالى وو، غم دپاسه غم دا 

چې غټه کټه نسرين چې په يوه پښه 

به په ټول کور کښې ګرځېده، د برمه 

پرېوته، غريبې اخر ملا ونيوه او په 

کټ پرېوته، په دغه شپه هغې خوارې 

ټوله شپه د ملا په دړدونو تېره کړې 

وه، په سحر کښې ئې لږې سترګې 

تور مخى  ورغلې وې چې ناڅاپه د هغه

کارغۀ په بدرنګ اواز ئې سترګې 

وغړولې، زۀ د وړاندې نه ويښ وم، 

هغې په مړاوى اواز د ځان سره ووې 

چې کارغۀ بيا چغې وهى نن جوړې بيا 

ګڼ مېلمانۀ راځى، ماټوله شپه د 

اوړو، غوړو او چينو په حساب کتاب 

کښې شوګېر کړې وه، د هغې د خبرې 

سره سم مې مازغۀ لکه په ډز 

وتو، دغه وخت کارغۀ بيا په چغو وال

سر شو، ماته داسې ښکارېده لکه چې 



 

په بلۍ ناست کارغۀ لګيا دے خلقو 

 ته ما کره د راتلو بلنه ورکوى.

بيا زۀ نۀ يم پوئې چې تماچه 

مې څنګه لاس ته راغله خو په بلۍ 

ناست هغه تورمخى بدرنګ ته مې 

ونيوه او هله مې پرېښوه چې پوره 

و، مړ کارغۀ ښکته جاجر مې پرې ووهل

په زمکه پروت وو، هر طرف ته يوه 

بوږنوونکى خاموشى خوره وه، په 

اديره اديره کور کښې د نسرين غريو 

نيولې سلګۍ د ژوندانۀ يوازې نخښه 

ښکارېده، زۀ د خپل احساس په توده 

زمکه، ټيټ سترګے، سرکوزے ولاړ وم، 

زما په سپږمو د سوى بارودو کرکژن 

اسې محسوسېده چې بوئې وو او ماته د

ملامت خېزه خاموشى زما تر هډوکو 

زما د وجود ته کوزه شوې ده او زما 

ټول وجود په يوه لويه هديره کښې 

بدل شوے دے او په دې لويه اديره 

کښې صرق يو قبر دے او دا قبر د 

 هغۀ دے.

 



 

 درشل
 

د وروستى ژمى يخه، توره او 

نوژنه شپه وه، د کچه کوټې 

وو لکه چې واوره دېوالونه داسې يخ 

په تورتم پرې ورېدلى وى، کشمالې 

کښې دېوال ته ډډه وهلې وه او لکه 

د بوت غلې ولاړه وه، زړۀ ئې داسې 

بې واره درزېدو لکه چې په ګوګل 

کښې نه په غوږونو کښې درزېږى، 

مخامخ په دوو کټونو کښې ئې مور او 

پلار غرق اودۀ وو، پلار ئې د ټولې 

کټ ته ورغلے ورځې د مزدورۍ نه پس 

وو، مور ئې د نرى رنځ مريضه وه او 

د ټوخى د دارو په نشه به تر سحره 

د کشمالې کټ خالى پروت خوبولې وه. 

وو، هغه د دېوال په خوا غلې ولاړه 

وه، په يو لاس کښې ئې د پلاسټک چپلې 

وې او په بل لاس کښې ئې پړونے وو، 

کوټه کښې توره تيارۀ وه، باتۍ هغې 

، ور په دوه قدمه کښې بلولے نۀ شوه

وو مو ترمينځه ئې د مور او پلار 

کټونه وو، په دې کټونو اوړېدل وو 

او بيا به هغه د دې خاورين کوره 

بهر وه، چرته چې د هغې د خوبونو 

مراد خان د هغې په انتظار شهزاده 

وو، هغۀ ورته وئيلى وو چې شپه کله 



 

پخه شى نو له کوره به راووزې، د 

غې د کلى سره نزدې ګاډى سټېشن د ه

وو او د کراچۍ ګاډے به د شپې دوه 

بجې سټېشن ته رارسېدو، کراچۍ چې د 

هغې د خوبونو ښار وو، کله نه چې 

کشمالې او مراد خان دا فېصله کړې 

وه چې د کلى نه به تښتى او نېغ به 

کراچۍ ته ځى، د هغې ورځې نه د هغې 

په سترګو کښې د رڼاګانو د ښار 

اڅاپه ئې مور په خوبونه ځلېدل، ن

خوب کښې وټوخېده، د هغې زړۀ په 

درزېدو شو، پړونے ئې په خپله سينه 

پورې داسې کلک ونيوو لکه چې د زړۀ 

درزا ئې مور وانۀ ورى، څۀ د ساړۀ 

نه او څۀ د ويرې نه، هغه په ټول 

وجود رپېده، مور ئې بيا په خڼېدو 

هغې سترګې پټې کړې او بې شوه، 

ال په ورشو اختياره ئې ترور د خي

قدم کېښودو، هغه څو ورځې وړاندې د 

هغې د وادۀ نېټې پسې راغلې وه، 

ترور په هغې ډېره مئينه وه او د 

ماشوموالى نه ئې هغه ډېر په مينه 

خپل مشر زوې قدرت الله ته په نوم کړې 

وه، هغه د رنګه تور او مسکين 

غوندې هلک وو، د نائى توب کار ئې 

کۀ د اصله کولو، ځکه چې په پلار ني

هم خوارى نايان وو، د کشمالې پلار 

مزدورى کوله خو د کشمالې خيالونو 



 

لږ اوچت وو، هغې د ماشوموالى نه 

په کور کښې د خپل نوم سره د قدرت 

الله نوم اورېدلے وو، خو زړۀ ته ئې 

نه پرېوتو، خپلې ماتې ائينې هغې 

ته څو څو ځله په چپه خُلۀ وئيلى وو 

دپاره نۀ ده او چې هغه د قدرت الله 

بيا چې کله د مراد خان د سترګو په 

ائينه کښې هغې د خپل ښائست عکسونه 

وليدل نو يقين ئې پوخ شو چې هغه د 

 قدرت الله نه، د مراد خان دپاره ده.

مراد خان د هغې په ګاونډ کښې 

اوسېدو، په کراچۍ کښې ئې د کباړ 

کاروبار کولو او ښې پېسې ئې ګټلې، 

ه کلى ته راغلو نو د کراچۍ نه چې ب

لکه د فلمى هيرو به په ټول کلى 

کښې په ښه جامه ګرځېدو، کشمالې ته 

به ئې خواږۀ خواږۀ کتل او هغې هم 

د ځان جوګه ګڼلو، دا ځلې چې د 

کراچۍ نه راتلو نو کشمالې ته ئې د 

ځان سره د زيړو هغه کړې راوړې وې 

چې د سرو اوبۀ ئې ورکړې وې، بيخى 

، د هغۀ د راتلو د سرو زرو ښکارېدې

نه دوه ورځې وړاندې د هغې ترور د 

هغې او قدرت الله د  وادۀ نېټه ايښې 

کشمالې چې هغۀ ته د نېټې خبره وه، 

وکړه نو دواړه په دې صلا شو چې اوس 

بله لار نشته، سېوا د دې چې پټ په 

پټه کراچۍ ته وتښتى او هلته وادۀ 



 

وکړى، کشماله ويرېده خو مراد تسلى 

د وادۀ نه وروستو به  ورکړه چې

دواړه راشو او د مور پلار په پښو 

کښې به کښېنو او معافى به وغواړو، 

د هغۀ د ډاډګيرنې نه پس دواړو نن 

شپه د تېښتې شپه ټاکلې وه، هغې په 

پټو سترګو د خپل ماضى فلم کتو، په 

کوټه کښې د هغې د مور د خڼېدو 

اواز د يو خاص تسلسل سره راتلو، 

ې پټې کړې، د نن سحر هغې بيا سترګ

يو منظر ئې د سترګو په پړده 

وځلېدو، مور ئې د کټ د لاندې پروت 

د ټيم هغه زوړ صندوق غولى کښې نمر 

ته راښکلے وو او په صندوق کښې 

پرتې رنګ په رنګ جوړې، سرۀ شنۀ 

پيوى او نور د هغې د داج سامان ئې 

په کټ کښې راخور کړے وو، کشمالې 

الله د خپل داج باندې به لکه د قدرت 

ښۀ نۀ لګېدو، خو د دا سامان هم 

هغې د مور په سترګو کښې هغه وخت د 

مينې، خوشحالۍ او اطمينان احساس 

لکه د ستورو ځلېدو او چې کله د 

غرمې نه وروستو د مراد پېغام 

راغلو، نو د هغې زړۀ د بې نومه 

شان وسوسو ښکار شو، د ماښام 

تروږمۍ چې خورېده نو د هغې زړۀ 

سره سم په ګوګل کښې خورېدو، د ور

تورې شپې وحشت ئې په لېمو کښې 



 

ښکارېدو، کله به ئې د پلار هډوکى 

هډوکى وجود او کله به ئې د مور 

زيړه زاويله څهره مخې مخې ته کېده 

اوس په نيمه شپه کښې هغه د او 

دېوال خواته ولاړه وه، جپلې ئې په 

لاس کښې او پړونے ئې سينه پورې 

وټه کښې تورتم وو، دا نيولے وو، ک

هغه کوټه وه چې هغې پکښې د ژوند 

شپاړس کاله تېر کړى وو، هغې ته په 

پټو سترګو د دې کوټې هر ګټ معلوم 

وو، هغه په دې کوټه کښې کله هم نۀ 

وه ترهېدلې، ولې نن هغې ته دا 

کوټه لکه د يو لوې غار په شکل 

ښکارېده، هغه ويرېده چې کۀ قدم 

نده کښې به نو په لويه ک واخلى

هغې زړۀ راټول کړو او ورو پرېوځى، 

غوندې ئې قدم پورته کړو، په وېره 

وېره ئې دوه درې قدمه واخستل خو 

ناڅاپه ئې پښه د څۀ څيز سره 

ولګېده، د "ټنګ" تريخ اواز لکه د 

بم د چاودنې کوټه کښې خور شو، د 

هغې د خُلې نه د "سى" يو دړدمن 

د  اواز بې اختياره پورته شو، هغه

تکليف نه راټوله شوه، مور پلار ئې 

هغسې په خوب اودۀ وو، د هغې د 

کېټې ګوتې نه د دړد څړيکې ختې، 

هغه ورو ورو ښکته کښېناسته، اول 

ئې په څيز لاس ووهلو چې د هغې د 



 

پښې سره لګېدلے وو، دا د ټيم هغه 

زوړ صندوق وو چې د هغې د داج 

سامان پکښې پروت وو، مور ئې د کټ 

ېره ايښے وو، بيا ئې خپله سره برڅ

ګوته او کته، د ګوتې نوک ئې د 

صندوق سره مات شوے وو، د هغې په 

سترګو کښې اوښکې راغلې، يوه لحظه 

هغه په زمکه ناسته وه او بيا ورو 

ورو پاڅېده او په ګوډه ګوډه پښه د 

کوټې ور ته نزدې شوه، مور پلار ئې 

هغسې اودۀ وو، په لړزانده لاس ئې د 

ه ښکته کړه او ور ئې لرې ور کونډ

کړو، د يخې هوا يوه تېزه وږمه 

کوټې ته ننه وته، هغه د سر نه تر 

پښو ورپېده، ناګهانه ئې مور په کټ 

کښې اړخ واړولو، د کټ د "چر" اواز 

سره د هغې زړۀ د ګوګل نه حلق ته 

راټوپ کړې، د بهر د يخې هوا وږمه 

ئې لکه چې د رنځورې مور په وجود 

هغه يو ساعت ساه  بده ولګېده،

خو د مور نيولې په ور کښې ودرېده، 

سترګې ئې بيا ورغلې، هغې رو غوندې 

خپله يوه پښه د درشل نه بهر 

 کېښوه، بهر د تيرې څادر خور وو.

 "مراد به زما انتظار کوى"

هغې د ځان سره ګنګوسه وکړه، 

بيا ئې په اخرى ځل د مور پلار 

کټونو ته مخ واړولو، خو په تورتم 



 

ې ئې هېڅ ونۀ ليدل، د هغې يوه کښ

پښه د درشل نه بهر وه او بله پښه 

ئې په کوټه کښې وه، هغې کوشش کولو 

چې دوېمه پښه پورته کړى خو داسې 

ښکارېده لکه چې پښه ئې په خټه کښې 

په ګوته کښې ئې بيا د خښه شوى وى، 

دړد څړيکه شوه، د ګوتې سره ورته 

بيا د خپل داج هغه صندوق راياد 

په هغه صندوق کښې تش د هغې د شو، 

داج سامان نۀ وو، بلکې د هغې د 

مور او پلار ارمانونه هم وو، هغې 

ته داسې محسوس شوه لکه چې د ګوتې 

دړد ئې زړۀ ته رسېدلے وى، د هغې 

په غوږونو کښې د نالېدلى خلقو 

 اوازونه راتلل.

"دا د هغې مټيزې مور ده، دا د 

 هغې مټيزې پلار دے"

په صليب فېصلې  د هغې زړۀ د

زوړند وو، هغې خپل سر د کوټې په 

ور کېښودو او خپله پښه ئې واپس 

دننه راښکله، هغې ته داسې محسوس 

شوه لکه چې پښه ئې تراوسه په 

سکروټه پرته وه، ور ئې بند کړو، 

کونډه ئې ولګوله او بندې دروازې 

ته ئې ډډه ووهله، کوټه واپس لکه 

هغسې چې کوټه شوه، مور پلار ئې لا 

اودۀ پراتۀ وو، د هغې د ګوتې دړد 

هم قلار شو، دا د فېصلې معجزه وه، 



 

د هغې بستره لا هغسې توده وه لکه 

چې هغه بيخى له کټه پاڅېدلى هم نۀ 

وى، هغې په خپله زړه بړستن کښې 

خپل واورين وجود داسې انغښتو لکه 

چې د ماده باده قدرت الله غېږې ته 

 ورغلى وى.

 

 


